
1 ОКТЯБРЬ – ¤£ИТУВЧИ ВА МУРАББИЙЛАР КУНИ

Мамлакатимиз театрларида 
кечаётган бугунги ижодий жара-
ёнлар, мавжуд ютуғу муаммолар 
бирор-бир зиёлини бефарқ қолдир-
маслиги табиий. Атоқли режис-
сёр, Ўзбекистон санъат арбоби 
Олимжон САЛИМОВ билан суҳба-
тимиз театр санъатимизнинг бу-
гунги ҳолати, умуман, саҳна санъа-
тининг ижтимоий вазифалари ва 
соҳада ечимини кутаётган муҳим 
масалалар хусусида кечди.

— Ўтган аср тонгида жамиятни 
ислоҳ қилиш тараддудига тушган 
жадид боболаримиз театрни муҳим 
минбарга айлантирган эдилар. Бир 
асрдан зиёд вақт мобайнида ўзбек 
театри катта тарихий йўлни босиб 
ўтди, истиқлол даврида анъанала-
рини давом эттирди. Хўш, миллий 
театримиз халқимизнинг маънавий 
эҳтиёжларига қай даражада жавоб 
бераётир?

— Жадид боболаримиздан Маҳмуд­
хўжа Беҳбудий театрни “ибратхона” 
деганида, Абдулҳамид Чўлпон: “Тиётр 
деган нарса санойи нафиса(санъат)- 

нинг энг олий қисми. Улсиз бир мил­
латни бор деб бўлмас. Маданий мил­
латларнинг ўсиш даражасини билмак 
учун тарозуга солинганда тарозунинг 
ўртасида ярқраб турадурғон сано­
ий нафиса ва унинг бир қисми бўл­
ган тиётрдир”, деб таъриф берганида, 
улар театрнинг бениҳоят юксак санъ­
ат, миллатнинг маънавий обрўси, уни 
бошқа миллатлар олдидаги нуфузини 
белгиловчи восита эканини эътироф 
этишган. Шунингдек, инсонларнинг 
асл ҳолати, камчиликларини намоён 
этувчи “кўзгу” эканини ҳам 
таъкидлашган.

Яқинда 80 номдаги 71 500 та китоб 
“Китоблар карвони”дан жой олиб, Сир­
дарё, Жиззах, Самарқанд ва Навоий вило­
ятларидаги таълим муассасаларига етиб 
борди. Бу китоблар мактаб ўқувчилари­
нинг синфдан ташқари мутолаа дарслари­
да фойдаланишлари учун қулай. Бундай тур­
кумдаги китоблар рўйхатидан, асосан, мумтоз адабиётимиз 
вакилларининг асарлари жой олган.

– Ҳозирги кунда пандемия шароитида ўтилаётган онлайн дарсларимиз­
да талабаларга бу асарлар ҳақида тўлиқ маълумотлар бериб борамиз. Ўқил­
ган асарлари  юзасидан иншолар танлови, китобхонлик танловларини ўтказамиз. Ёзувчилар уюшмасининг 
олиб бораётган бу хайрли ишлари ўз натижасини кўрсатади. Биз китобхонликка астойдил бел боғлаганмиз, 
– дейди Ўзбекистон Республикаси Олий ва ўрта махсус таълим вазирлиги қошидаги Маънавият ва маъри­
фат маркази директори Мирзоҳид Ботиров.

Ўзбекистон Ёзувчилар уюшмаси  
олий ва ўрта махсус таълим 
муассасалари кутубхоналарига 
китоблар совға қилиш ишларида 
ташаббускор бўлмоқда. Шу кунга қадар 
“Адиб ва жамият”, “Адабий дўстлик 
— абадий дўстлик”, “Сўз чамани”, 
“Биринчи китобим” ҳамда “Сайланма” 
каби лойиҳалари доирасида чоп этилган 
китоблардан вазирлик тизимидаги 
кутубхоналарга  76 номда 30 мингдан 
ортиғи беғараз тарқатилди.

МАЪРИФАТПАРВАР ЖАДИДЧИЛИК ²АРАКАТИ 
НАМОЯНДАЛАРИНИ МУКОФОТЛАШ ТЎ£РИСИДА

ЎªИТУВЧИ ВА МУРАББИЙЛАР – ЯНГИ ЎЗБЕКИСТОННИ 
БАРПО ЭТИШДА КАТТА КУЧ, ТАЯНЧ ВА СУЯНЧИМИЗДИР

Ватанимиз тарихининг ғоят му­
раккаб даврида – ХХ аср бошларида 
ўзининг маърифатпарварлик фаолияти 
ва фидокорона хизматлари билан мил­
лий таълим-тарбия тизимини яратиш 
ҳамда юртимиз истиқлоли, халқимиз­

нинг озодлиги ва эркинлиги, келажак 
авлодларнинг обод ва фаровон ҳаёти­
ни таъминлашга қўшган беқиёс ҳис­
сасини инобатга олиб, қуйидагилар 
«Буюк хизматлари учун» ордени билан 
мукофотлансин:

Ўзбекистон Республикаси Президентининг фармонига кўра Ўқитувчи ва 
мураббийлар куни муносабати билан таълим-тарбия тизимида алоҳида ўрнак 
кўрсатган бир гуруҳ ходимлар давлат мукофотлари билан тақдирланди.

Биз барча мукофотланганларни самимий табриклаймиз.

Ассалому алайкум, азиз юртдошлар!
Қадрли муаллимлар!
Муҳтарам устозлар!
Бугун сиз, азизлар билан 1 октябрь – Ўқитувчи ва 

мураббийлар куни – умумхалқ байрами арафасида 
учрашиб турганимдан бахтиёрман.

Фурсатдан фойдаланиб, сизларни, жойлардаги 
студияларда ўтирган фидойи устозларимизни, “ой­
наи жаҳон” орқали бугунги тантанали маросимни 
кўриб турган барча юртдошларимни ушбу қутлуғ 
айём билан самимий муборакбод этаман.

Биз ҳар биримиз ҳаётда қандай муваффақият ва 
натижаларга эришган бўлсак, бу ютуқларда сизлар­
нинг беқиёс ҳиссангиз борлигини доимо миннатдор­
лик билан эътироф этамиз. Шу боис, мана шундай 
қувончли кунда барча шогирдларингиз, бутун халқи­
миз номидан сизларга юксак ҳурмат-эҳтиромимиз, 
эзгу тилакларимизни билдириб, чин дилдан таъзим 
қиламиз.

Улуғ шоиримиз мавлоно Фурқат илм-маърифатни 
кўнгилларнинг сурури, кўрар кўзларнинг нури, 
деб таърифлаганини ҳаммамиз яхши биламиз.

Дарҳақиқат, миллионлаб фарзандларимиз 
қалбига илм-фан зиёсини сингдириб, уларни 
эл-юртга муносиб инсонлар этиб тарбиялаётган 
заҳматкаш ва олижаноб устозларимизга ҳар қан-
ча таҳсинлар айтсак, арзийди. 

Мен бугун билдирадиган фикрларни, аввало, ҳур­
матли муаллим ва ўқитувчиларга, қадрли тарбиячи­
ларга, барча жонкуяр зиёлиларимизга йўлланган му­
рожаат сифатида қабул қилишингизни истардим.

Азиз дўстлар!
Хабарингиз бор, Бирлашган Миллатлар Ташки­

лоти Бош Ассамблеясининг 75-сессиясида сўзлаган 
нутқимда мен бошқа кўпгина муҳим масалалар қато­
рида Ёшлар ҳуқуқлари бўйича халқаро конвенцияни 
қабул қилишга оид Ўзбекистон ташаббусига яна бир 
бор жаҳон ҳамжамиятининг эътиборини қаратдим.

Ёшлар ҳуқуқи деганда, биз, биринчи навбатда, 
уларнинг тинч ва соғлом яшаш ҳамда таълим олиш­
га бўлган тўлақонли ҳуқуқини тушунамиз. Шу боис, 
униб-ўсиб келаётган ёш авлодимизнинг баркамол бў­
либ вояга етиши, сифатли ва мукаммал таълим оли­
шини таъминлаш биз учун ҳамиша устувор вазифа 
ҳисобланади.

Бутун дунё давлатлари қатори Ўзбекистон ҳам 
коронавирус пандемиясини бошидан кечираётган ҳо­
зирги мураккаб даврда мамлакатимиз таълим тизими 
ҳам жиддий синовга дуч келди. Бугунги қийин ша­
роитга қарамасдан, давлатимиз томонидан ўз вақтида 
кўрилган чора-тадбирлар ва сизларнинг фидокорона 
меҳнатингиз билан бу борадаги ишларимиз изчил да­
вом эттирилмоқда. Жумладан, қисқа муддат ичида 
юртимизда “онлайн мактаб” лойиҳаси ва масофавий 
таълим жорий этилди.

Ўзбекистон Республикаси Президенти Шавкат Мирзиёевнинг  
Ўқитувчи ва мураббийлар кунига бағишланган тантанали маросимдаги нутқи

Яқинда республикамизнинг аксарият мактабла­
рида, карантин қоидаларига амал қилган ҳолда, янги 
ўқув йили бошланди. Эзгу анъанамизга мувофиқ, қа­
рийб 650 минг нафар 1-синф ўқувчисига Президент 
совғалари сифатида 72 миллиард сўмлик ўқув қу­
роллари топширилди. Шунингдек, моддий ёрдам ва 
кўмакка муҳтож, боқувчисини йўқотган оилаларнинг 
фарзандлари ва ногиронлиги бўлган болаларга қиш­
ки кийим-бош тўпламлари, мактаб формаси ва ўқув 
қуролларидан иборат 426 миллиард сўмлик моддий 
кўмак берилгани ҳам ана шундай эзгу ишларимиз қа­
торига киради.

Айни вақтда, бугунги вазиятдан келиб чиққан 
ҳолда, ўқувчи ва педагогларнинг саломатлигини 
асраш масаласи барчамизнинг алоҳида эътиборимиз 
марказида турибди. Шу мақсадда мактабларни за­
рур тиббий ва антисептик воситалар билан таъмин­
лаш учун Инқирозга қарши кураш жамғармасидан 17 
миллиард сўм маблағ ажратилди.

Хабарингиз бор, бу йил 1,5 миллионга яқин ёшла­
римиз олий ўқув юртларига кириш учун ҳужжат топ­
ширди. Бу кўрсаткич ўтган йилга нисбатан 40 фоизга 
кўп демакдир. Биз мана шундай оғир вазиятда тест 
синовларини очиқ стадионларда, эпидемиологик 
хавфсизлик талабларига қатъий амал қилган ҳолда, 
муваффақиятли ўтказишга эришдик.

Буюк давлат арбоби Индира Гандининг “Бит-
та қиз болани ўқитсангиз, бутун оилани ўқитган 
бўласиз”, деган сўзларида катта ҳаётий ҳақиқат бор­
лигини албатта ҳаммамиз яхши тушунамиз. Шунинг 
учун жорий йилда қишлоқ жойларда яшаётган, кам 
таъминланган оилаларга мансуб қизларимиз олий 
ўқув юртларининг кундузги бўлимида давлат гранти 
асосида ўқишлари учун 940 та ўрин ажратдик.

Ўйлайманки, қизларимиз учун яратилган бун­
дай қўшимча имконият яна юзлаб оилаларга билим 
ва маърифат нурини олиб киради. Бу, ўз навбатида, 
ёш қизларимизнинг келажакда жамият учун муносиб 
касб эгалари бўлиб камол топишига пухта замин яра­
тади. Биз бу борадаги ишларимиз кўламини бундан 
кейин ҳам янада кўпайтириб борамиз.

Ҳурматли ватандошлар!
Ҳаммамизга аёнки, тараққиётнинг тамал тоши 

ҳам, мамлакатни қудратли, миллатни буюк қиладиган 
куч ҳам бу – илм-фан, таълим ва тарбиядир. Эртанги 
кунимиз, Ватанимизнинг ёруғ истиқболи, биринчи 
навбатда, таълим тизими ва фарзандларимизга бера­
ётган тарбиямиз билан чамбарчас боғлиқ.

Буюк юнон олими Аристотелнинг “Ватан тақди-
рини ёшлар тарбияси ҳал қилади”, деган сўзлари 
бор.

Қаранг, бу фикрлар милоддан аввал айтилган. Де­
мак, инсоният онгли ҳаёт кечира бошлаган даврдан 
буён таълим ва тарбия масаласи доимо долзарб аҳа­
мият касб этиб келмоқда.

Бир ўйлаб кўрайлик, дунёдаги ривожланган дав­
латлар қандай қилиб юксак тараққиёт ва турмуш 
фаровонлигига эришмоқда? Энг аввало, илм-фан ва 
таълимга қаратилган улкан эътибор туфайли эмасми?

Шунинг учун ҳам кейинги йилларда юртимизни 
ҳар томонлама тараққий эттириш, янги Ўзбекистон­
ни яратиш мақсадида барча соҳалар қатори таълим 
тизимида ҳам туб ислоҳотлар олиб борилмоқда.

Бу борада ўнлаб муҳим фармон, қарор ва дастур­
лар қабул қилингани сизларга яхши маълум. Мана, 
куни кеча тасдиқланган “Таълим тўғрисида”ги қонун 
ушбу соҳа тараққиётида, ҳеч шубҳасиз, янги уфқлар­
ни очиб беради. Қонунга мувофиқ, таълим олиш­
нинг масофавий, инклюзив шакллари жорий қилин­
ди, таълим ташкилотларига хорижий муассасалар 
билан қўшма факультет ва ўқув марказлари ташкил 
қилишга рухсат этилди. Шунингдек, ўқитувчиларга 
муаллифлик дастури ва ўқитиш услубларини жорий 
этиш, замонавий педагогик шакллар, ўқитиш ва тар­
бия усулларини эркин танлаш ҳуқуқи берилди.

Биз кенг кўламли демократик ўзгаришлар, жум­
ладан, таълим ислоҳотлари орқали Ўзбекистонда 
янги Уйғониш даври, яъни Учинчи Ренессанс 
пойдеворини яратишни ўзимизга асосий мақсад қи­
либ белгиладик. Бу ҳақда гапирар эканмиз, аввало, 
учинчи Ренессанснинг мазмун-моҳиятини ҳар бири­
миз, бутун жамиятимиз чуқур англаб олиши керак.

Тарихга назар солсак, Буюк ипак йўлининг чор­
раҳасида жойлашган она заминимиз азалдан юксак 
цивилизация ва маданият ўчоқларидан бири бўлга­
нини кўрамиз. Халқимизнинг бой илмий-маданий 
мероси, тошга муҳрланган қадимий ёзувлар, бебаҳо 
меъморий обидалар, нодир қўлёзмалар, турли осори 
атиқалар давлатчилик тарихимизнинг уч минг йил­
лик теран илдизларидан далолат беради.

Мен юқорида Аристотелнинг фикрларини бежиз 
эсламадим. Ҳаммангизга яхши маълум, антик давр­
да Юнонистонда ёнган илм машъаласи тўққизин­
чи – ўн иккинчи асрларда Марказий Осиё ҳудудида 
қайта порлади. Бу даврда юртимиз ҳудудида бирин­
чи Ренессанс юзага келди ва у бутун дунё тан олади­
ган машҳур даҳоларни етиштириб берди. Хусусан, 
Муҳаммад Хоразмий, Аҳмад Фарғоний, Абу Райҳон 
Беруний, Абу Али ибн Сино, Маҳмуд Замаҳшарий 
сингари ўнлаб буюк алломаларимизнинг жаҳоншу­
мул илмий-ижодий кашфиётлари умумбашарият та­
раққиёти ривожига беқиёс таъсир кўрсатди.

“Ислом маданиятининг олтин асри” деб 
эътироф этиладиган бу даврда она заминимиздан 
етишиб чиққан Имом Бухорий, Имом Термизий, 
Имом Мотуридий, Бурҳониддин Марғиноний, Абул 
Муъин Насафий каби улуғ уламолар бутун мусулмон 
оламининг фахру ифтихори ва чексиз ғурури ҳисоб­
ланади.

Байрам тадбирида ўқитувчи ва му­
раббийлар, олимлар, парламент ва 
ҳукумат вакиллари иштирок этди. 
Шунингдек, ҳудудлардаги соҳа фидой­
илари маросимни Қорақалпоғистон ва 
вилоятлардаги студиялардан кузатиб 
борди.

Тадбирда Ўзбекистон Республикаси 
Президенти Шавкат Мирзиёев иштирок 
этиб, устозларни ушбу айём билан қут­
лади.

ЯНГИ ЎЗБЕКИСТОН 
ОСТОНАСИ МАКТАБДАН 

БОШЛАНАДИ
Тошкентдаги Халқаро конгресс марказида 1 октябрь – 

Ўқитувчи ва мураббийлар кунига бағишланган тантанали 
маросим бўлиб ўтди.

Таъкидлаш жоизки, ушбу байрам илк 
бор давлат раҳбари иштирокида ўтди. 
Бу – таълим ва тарбия масаласи алоҳида 
устувор йўналиш даражасига кўтарилга­
нининг яққол далили.

– Биз ҳар биримиз ҳаётда қандай 
муваффақият ва натижаларга эришган 
бўлсак, бу ютуқларда сизларнинг беқи­
ёс ҳиссангиз борлигини доимо миннат­
дорлик билан эътироф этамиз, – деди 
Шавкат Мирзиёев. 

УСТОЗ ИЖОДКОРЛАР 
ЭЪЗОЗЛАНДИ

Уюшма ходимлари Ўзбекистон Ёзувчи­
лар уюшмаси аъзолари – Иброҳим Ғафу­
ров, Умарали Норматов, Қалдибек Сейда­
нов, Ҳомиджон Ҳомидий, Омон Матжон, 
Меҳмонқул Исломқулов, Борис Пак, Яйра 
Саъдуллаева, Олмос Аҳмедова, Зуҳра  
Ўлмасхўжаева, Низом Комил, Муҳаммад 
Али хонадонларида бўлиб, улар билан 
самимий, дилдан суҳбат қуришди.

– Ўлмас Умарбековнинг умр йўлдоши 
Зуҳра Умарбекова табаррук 86 ёшда бўл­
салар ҳам, бизни ўзларини тетик тутиб 
қаршиладилар ва дуо қилдилар, – дей­
ди Ўзбекистон Ёзувчилар уюшмасининг 
масъул ходими Маъмура Зоҳидова. – Биз 
табаррук одамлар изи тушган ҳовлида бў­
либ, ёзувчининг хотираларидан сўзлаб 
кўзларига ёш олган муниса онахоннинг 
суҳбатидан баҳраманд бўлдик. Байрам би­
лан қутладик. “Фотима ва Зуҳра”, “Одам 
бўлиш қийин”, “Қиёмат қарз” асарлари шу 
ҳовлида яралган. 

Шу ўринда таъкидлаш жоизки, устоз 
ёзувчи, шоир, адабиётшунослар ҳамиша 
Ёзувчилар уюшмаси эъзоз ва ардоғидадир.

Ўзбекистон Ёзувчилар уюшмаси
ахборот хизмати

Устоз отангдек улуғ, дейди доно 
халқимиз. 1 октябрь – Ўқитувчи ва му-
раббийлар куни муносабати билан Ўзбе-
кистон Ёзувчилар уюшмаси ва “Ижод” 
жамоат фонди жамоаси ёши улуғ устоз 
ижодкорлар ҳолидан хабар олди.

Давоми, бошланиши 1-саҳифада

ЎªИТУВЧИ ВА МУРАББИЙЛАР – ЯНГИ ЎЗБЕКИСТОННИ БАРПО 
ЭТИШДА КАТТА КУЧ,  ТАЯНЧ ВА СУЯНЧИМИЗДИР

Ўн бешинчи асрда Соҳибқирон Амир Темур 
бобомиз асос солган ва унинг муносиб авлодлари 
давом эттирган муҳташам салтанат юртимизда ик­
кинчи Уйғониш, яъни иккинчи Ренессанс даврини 
бошлаб берди. Бу даврда Қозизода Румий, Мирзо 
Улуғбек, Ғиёсиддин Коший, Али Қушчи синга­
ри беназир олимлар, Лутфий, Саккокий, Ҳофиз 
Хоразмий, Абдураҳмон Жомий, Алишер Навоий, 
Бобур Мирзо каби мумтоз шоир ва мутафаккирлар 
майдонга чиқди. Шарафиддин Али Яздий, Мир­
хонд, Хондамир каби тарихчилар, Маҳмуд Му­
заҳҳиб, Камолиддин Беҳзод сингари мусаввирлар, 
кўплаб хаттот ва созандалар, мусиқашунос ва меъ­
морларнинг шуҳрати дунёга ёйилди.

Донишманд халқимиз ҳар икки Ренессанс дав­
рида жаҳоннинг энг илғор, тараққий этган халқла­
ри қаторида бўлгани барчамизга улкан ғурур ва 
ифтихор бағишлайди.

Бир ўйлаб кўрайлик, аждодларимиз бундай 
юксак чўққиларга қандай эришганлар? Улар, энг 
аввало, жаҳолатга қарши маърифат байроғини ба­
ланд кўтариб, ўз ақл-заковати ва салоҳиятини ба­
шарият яратган илм-фан ютуқларини чуқур ўрга­
ниш ва бойитишга бағишлаганлар.

Тан олиш керакки, биз ана шундай бебаҳо 
меросга кўпинча фақат тарихий ёдгорликка қа­
рагандай муносабатда бўлиб келмоқдамиз. Бун­
дай тенгсиз бойликни амалий ҳаётимизга татбиқ 
этишда бепарволик ва эътиборсизликка йўл қўй­
моқдамиз. Ваҳоланки, бундай ноёб мерос кам­
дан-кам халқларга насиб этган. Биргина Фан­
лар академиясининг Шарқшунослик институти 
фондларида сақланаётган 100 мингдан ортиқ но­
дир қўлёзмаларга дунё аҳли ҳавас қилади. Биз бу 
ҳақиқатни ҳар томонлама теран англашимиз зарур.

Буюк аждодларимизнинг бетакрор ва ноёб 
илмий-маънавий мероси биз учун доимий ҳара­
катдаги ҳаётий дастурга айланиши керак. Бу ўл­
мас мерос ҳамиша ёнимизда бўлиб, бизга доимо 
куч-қувват ва илҳом бағишлаши лозим. Аввалам­
бор, миллий таълим тизимини ана шундай руҳ 
билан суғоришимиз керак. Бунинг учун олим ва 
мутахассисларимиз, ҳурматли уламоларимиз бу 
маънавий хазинани бугунги авлодларга содда ва 
тушунарли, жозибали шаклларда етказиб бериш­
лари зарур.

Шу муносабат билан Фанлар академияси, 
Олий ва ўрта махсус таълим вазирлиги, Маданият 
вазирлиги, Инновацион ривожланиш вазирлиги, 
Мусулмонлар идораси, Халқаро ислом академи­
яси, Ислом цивилизацияси маркази буюк мута­
факкирларимизнинг илмий-маърифий ва маданий 
меросини фундаментал асосда нашрга тайёрлаш, 
чоп этиш ва кенг оммага етказиш, шунингдек, уни 
ўрганиш методикасини ишлаб чиқиб, амалда қўл­
лаш чора-тадбирларини кўрсин. Бу масалага Бош 
вазир ўринбосари Б.Мусаев масъул этиб белгила­
нади.

Яна бир масалага алоҳида тўхталиб ўтмоқчи­
ман: минг афсуски, ўн олтинчи асрнинг иккинчи 
ярмидан бошлаб Марказий Осиё заминида ички 
уруш ва низолар, ҳокимият учун кураш авж олди. 
Айирмачилик ва маҳаллийчилик кучайди, маъ­
рифат ўрнига жаҳолат илдиз отди. Натижада бир 
пайтлар гуллаб-яшнаган ўлкамизда ижтимоий-
сиёсий ва иқтисодий инқироз юзага келди. Илм-
фан ва тафаккур машъали сўна бошлади. Юрти­
мизнинг ўн тўққизинчи асрга келиб қарамликка 
тушиб қолишида айни шундай салбий ҳолатлар 
асосий сабаб бўлгани ҳаммамизга яхши аён.

Кўпчилик зиёлилар қаторида мен ҳам бир 
фикрни ҳамиша катта армон билан ўйлайман: 
мамлакатимизда Учинчи Ренессансни йигирман­
чи асрда маърифатпарвар жадид боболаримиз 
амалга оширишлари мумкин эди. Нега деганда, 
бу фидойи ва жонкуяр зотлар бутун умрлари­
ни миллий уйғониш ғоясига бағишлаб, ўлкани 
жаҳолат ва қолоқликдан олиб чиқиш, миллати­
мизни ғафлат ботқоғидан қутқариш учун бор куч 
ва имкониятларини сафарбар этдилар. Шу йўлда 
улар ўзларининг азиз жонларини ҳам қурбон қил­
дилар. Улар “Илмдан бошқа нажот йўқ ва бў-
лиши ҳам мумкин эмас” деган ҳадиси шарифни 
ҳаётий эътиқод деб билдилар. Миллий истиқлол, 
тараққиёт ва фаровонликка, аввало, маърифат 
орқали, дунёвий ва диний билим, замонавий 
илм-ҳунарларни чуқур эгаллаш орқали эришиш 
мумкин, деб ҳисобладилар.

Бу даврда Абдулла Авлоний, Маҳмудхўжа 
Беҳбудий, Мунавварқори Абдурашидхонов, Убай­
дулла Хўжаев, Абдурауф Фитрат, Ибрат домла, 
Абдулҳамид Чўлпон, Абдулла Қодирий, Ашурали 
Зоҳирий, Ҳожи Муин ва бошқа яна юзлаб улуғ ин­
сонлар миллий уйғониш ва миллатпарварлик ҳара­
катининг олдинги сафларида турдилар. Улар янги 
усул мактаблари билан бир қаторда, одамларнинг 
дунёқараши ва турмуш тарзини ўзгартиришга қа­
ратилган газета-журналлар, нашриёт ва кутубхо­
налар, театрлар ташкил этдилар.

Минг афсуски, жадид боболаримиз ўз олдига 
қўйган эзгу мақсадларни амалга оширишга мав­
жуд вазият, ижтимоий тузум йўл бермади. Маъ­
рифат фидойилари ўша даврнинг турли жоҳил 
кимсаларининг туҳмат-маломатларига дучор бўл­
дилар. Аввал чор ҳукумати, кейинчалик совет ҳу­
кумати уларни аёвсиз қувғин ва қатағон қилди. 
Шу тариқа миллий уйғониш ва тараққиёт ҳаракати 
эл-юртимиз учун армон бўлиб қолди.

Ватанимиз озодлиги ва халқимиз бахт-саодати 
йўлида жонини фидо қилган жадидларнинг ил­
мий-маърифий, адабий-бадиий мероси биз учун 
бугун ҳам беқиёс аҳамиятга эга.

Биргина мисолга эътиборингизни қаратмоқчи­
ман.

Бу йил таваллудининг 145 йиллиги нишонла­
наётган улуғ маърифатпарвар бобомиз Маҳмудхў­
жа Беҳбудий ўз вақтида биз учун икки эмас, тўрт 
тилни билиш зарур, деб бонг урган эди. Беҳбудий 
бобомизнинг ушбу даъвати ҳозир ҳам ғоят долзарб 
бўлиб турибди.

Қадрли муаллимлар, мен бугун Ўқитувчи ва 
мураббийлар байрами муносабати билан бир гу­
руҳ ватандошларимизни мукофотлаш тўғрисидаги 
Фармонни имзоладим. Ана шундай юртдошлари­
миз орасида Ватанимиз истиқлоли, халқимизнинг 
озодлиги ва эркинлиги, обод ва фаровон ҳаётини 
таъминлаш йўлида фидокорлик кўрсатиб, миллий 
таълим ва тарбия тизимини яратишга беқиёс ҳисса 
қўшган Абдулла Авлоний, Маҳмудхўжа Беҳбудий 
ва Мунавварқори Абдурашидхонов “Буюк хиз-
матлари учун” ордени билан тақдирланганини 
сизларга ва бутун элимизга мамнуният билан айт­
моқчиман.

Ҳозирги вақтда мустабид тузум даврида сиё­
сий қатағон қурбони бўлган ота-боболаримизнинг 
ҳаёти ва фаолиятини, хусусан, жадидлар мероси­
ни янада чуқур ўрганиш ва уларнинг хотирасини 
абадийлаштириш бўйича қарор лойиҳаси тайёр­
ланмоқда.

Ҳурматли дўстлар!
“Оққан дарё – оқаверади”, дейди доно халқи­

миз. Бугун буюк аждодларимизнинг бебаҳо меро­
сига таяниб, янги Ренессанс пойдеворини яратиш 
учун бизда барча имкониятлар мавжуд, дейишга 
тўла асосларимиз бор. Ҳамма гап ана шу имкони­
ятлардан қай даражада оқилона фойдалана олиши­
мизга боғлиқ.

Бу фикрларга бир мисол келтирмоқчиман.
Биласизлар, Қоракўл туманида ҳаммамизга 

маълум бир мактаб бор. Бу мактабни машҳур қил­
ган фидойи муаллим Тўхтамурод Жумаев номини 
ҳам барчамиз яхши биламиз. Бу ажойиб педагог 
ўзининг тинимсиз изланиши, янги таълим мето­
дикаси билан оддий бир қишлоқ мактабини рес­
публика даражасидаги машҳур таълим даргоҳига 
айлантирди. Ҳолбуки, ушбу мактаб Бухоронинг 
олис чўл туманида жойлашган бўлиб, замонавий 
шароитга, қулай имкониятларга ҳам эга эмас эди.

Бугун ушбу мактаб битирувчиларининг 95 фо­
издан ортиғи олий ўқув юртларига ўқишга кир­
япти. Халқаро олимпиадалардан энг кўп медаль 
олиб келаётганлар ҳам айнан шу мактабнинг 
ўқувчилари ҳисобланади. Мамлакатимизнинг бар­
ча ҳудудларидан, ҳатто пойтахт Тошкентдан ҳам 
одамлар ўз фарзандини Қоракўлга олиб бориб, ана 
шу мактабга ўқишга беряпти.

Биз бу таълим маскани эришаётган катта 
ютуқларни инобатга олиб, ўтган йили уни Халқа­
ро математика мактабига айлантирдик.

Тўхтамурод домла ҳам, жадид боболаримиз 
каби, тинимсиз ва фидокорона меҳнат қилиб, ҳо­
зирги даврнинг янги усул мактабини яратишга 
эришди.

Мана, бугунги кунимизнинг ҳақиқий маъри­
фатпарвари, давримизнинг Авлонийси, Беҳбудий 
домласи, Мунавварқориси!

Бундай улкан натижага эришиш учун албат­
та ўзига хос ўқитиш тизими бўлиши керак. Айни 
вақтда бундай ютуқлар замирида инсоннинг ўз 
касбига, Ватанига меҳри ва садоқати, юксак ма­
съулият туйғуси мужассам, десак, айни ҳақиқатни 
айтган бўламиз.

Мана шу мактабда Тўхтамурод ака бошчи­
лигида ҳар бир ўқитувчи шогирдларини ўз бола­
сидай кўрган, бу ерда чинакам ижодий мусобақа 
муҳити шаклланган ва бу ишлар бугун ўзининг 
муносиб натижасини бермоқда.

Моҳир педагог Тўхтамурод Жумаев таъ­
лим-тарбия соҳасида эришган улкан ютуқлари 
ва ибратли фаолияти учун Президент Фармонига 
асосан давлатимизнинг юксак мукофоти – “Буюк 
хизматлари учун” ордени билан тақдирландилар.

Фурсатдан фойдаланиб, Тўхтамурод акани 
ва мукофотга сазовор бўлган барча ўқитувчи ва 
мураббийларимизни ўз номимдан, халқимиз но­
мидан самимий муборакбод этаман.

Ҳурматли йиғилиш иштирокчилари, шу ўрин­
да савол туғилади: Қоракўл мактаби биз учун за­
монавий мактабнинг ҳақиқий андозаси эмасми? 
Нима учун Халқ таълими вазирлиги унинг ноёб 
тажрибасини етарлича оммалаштирмаяпти? Нима 
учун бошқа мактаб директорлари бу таълим дар­
гоҳидан ибрат олмаяпти? Халқ таълими вазири Ш.
Шерматов нега уч йилдан буён бу жиддий масала­
га етарлича эътибор бермаяпти?

Афсуски, ҳаммамиз “Олдингдан оққан сувнинг 
қадри йўқ” деб, бепарво бўлиб юрибмиз.

Нима учун бошқа вилоятларда, дейлик, Анди­
жонда, Фарғона, Самарқанд, Хоразм ёки Қаршида, 
Жиззах ва Сирдарёда бундай мактаблар йўқ?

Ваҳоланки, бугунги кунда бизга мана шундай 
юзлаб мактаблар, ўз касбининг чинакам устаси ва 
фидойиси бўлган минглаб мураббийлар сув билан 
ҳаводай зарур.

Шу муносабат билан Халқ таълими вазирлиги 
ҳудудлар раҳбарлари билан биргаликда ҳар бир 
туманда камида биттадан мана шундай мактаб 
яратиш чораларини кўриши зарур.

Президентнинг ҳар бир ҳудуддаги вакиллари, 
ҳар бир вилоят ва туманнинг етакчилари – бу ҳо­
кимлар. Маъмун академиясининг бешиги, Муҳам­
мад Хоразмий юрти бўлган Хоразм, Мирзо Улуғбек 
камолга етган Самарқанд, дунёга Бобур Мирзони 
берган Андижон, Аҳмад Фарғоний ватани бўлган 
Фарғона вилоятларининг ҳокимлари бугун бу оқ­
соқлик ва бепарволик тўғрисида нима дейдилар?

Ўзингиз раҳбарлик қилаётган вилоятларда 
мана шундай намунали мактаблар ташкил этиш 
учун сизларга олти ой муҳлат берамиз.

Албатта, янги мактабларни қуриш, чиройли 
қилиб жиҳозлаш, безаш мумкин, лекин уларни за­
монавий маъно-мазмун, илм-маърифат, тарбия би­
лан тўлдириш қўлимиздан келадими?

Бу долзарб масала устида ҳокимлар билан Ва­
зирлар Маҳкамаси, мутасадди вазирликлар ва идо­
ралар раҳбарлари биргаликда жиддий ишлашлари 
талаб этилади.

Азиз дўстлар!
Биз Учинчи Ренессанс масаласини стратегик 

вазифа сифатида олдимизга қўйиб, уни миллий 
ғоя даражасига кўтармоқдамиз.

Биз мактабгача таълим ва мактаб таъ-
лими, олий ва ўрта махсус таълим тизими 

ҳамда илмий-маданий муассасаларни бўлғуси 
Ренессанснинг тўрт узвий ҳалқаси, деб била-
миз. Боғча тарбиячиси, мактаб муаллими, про-
фессор-ўқитувчилар ва илмий-ижодий зиёли-
ларимизни эса янги Уйғониш даврининг тўрт 
таянч устуни, деб ҳисоблаймиз. 

Мен ишонаман – ҳурматли ота-оналар бу 
ташаббусни албатта қўллаб-қувватлаб, янги 
Ренессанснинг бешинчи ҳалқаси, бешинчи 
устуни бўладилар. Ва бу маънавий-маърифий 
ҳаётимиздаги энг мустаҳкам устун бўлади, де-
сам, ўйлайманки, сизлар тўла қўллаб-қувват-
лайсизлар.

Ҳурматли анжуман иштирокчилари!
Барчангиз хабардорсиз, бугун юртимизда 

бир-бири билан чамбарчас боғланган муҳим соҳа­
ларни, яъни мактабгача таълим, мактаб ва олий 
таълим тизимлари, илмий-тадқиқот муассасала­
рини ривожлантириш бўйича беқиёс ўзгаришлар 
амалга оширилмоқда. Лекин сир эмас, мактабгача 
таълим соҳаси бу борадаги ислоҳотлардан яқин 
вақтгача четда қолиб келди.

Аслида, фарзандларимиз тарбиясида энг асо­
сий бўғин ҳисобланган мактабгача таълим тизи­
мининг жамиятимиз ҳаётидаги ўрни ва аҳами­
ятини ҳеч нарса билан ўлчаб бўлмайди. Айнан 
мактабгача таълим соҳасига бўлган эътибор мам­
лакатнинг эртанги тараққиёти учун мустаҳкам за­
мин яратади. Шуларни назарда тутиб, биз юрти­
мизда илк бор Мактабгача таълим вазирлигини 
ташкил этдик.

Бугун йирик шаҳарларимиздан тортиб, чекка 
туманлар, қишлоқ ва овулларимизда янги-янги за­
монавий боғчалар барпо этилмоқда. Қисқа вақт, 
яъни тўрт йил ичида республикамизда боғчалар 
сони 3 баробар ошиб (5 минг 200 тадан 14 минг 
200 тага), болаларни қамраб олиш даражаси 28 
фоиздан 54 фоизга етгани ана шундай амалий ҳа­
ракатларимиз натижасидир.

Соҳага давлат-хусусий шериклик механизми 
жорий этилиши туфайли 223 мингдан ортиқ ўрин­
га эга бўлган 7 минг 400 та хусусий боғча ташкил 
қилинди. Бу мақсадлар учун 1 триллион 850 мил­
лиард сўм имтиёзли кредит маблағлари йўналти­
рилиб, 20 мингга яқин янги иш ўрни яратилди.

Кўриниб турибдики, дастлабки натижалар 
ёмон эмас. Бироқ ҳали бу борада қиладиган ишла­
римиз анчагина.

Соҳада давлат-хусусий шериклик тизимини 
ривожлантириб, нодавлат секторнинг улушини 75 
фоизга етказиш, мактабгача таълим қамровини эса 
80 фоиздан ошириш зарур.

Болалар боғчалари учун кадрлар тайёрлаш, 
қайта тайёрлаш ва уларнинг малакасини ошириш­
нинг амалдаги тизими давр талабларига жавоб 
бермайди. Қолаверса, мактабгача таълимда замо­
навий ўқитиш шакллари, янги педагогик ва ахбо­
рот технологияларини жорий қилиш масаласи ҳам 
долзарб бўлиб турибди.

Вазирлар Маҳкамаси икки ой муддатда макта­
бгача таълим соҳасидаги ушбу муҳим вазифалар 
ижроси юзасидан ҳукумат қарорини қабул қилсин.

Муҳтарам дўстлар!
Халқимиз ҳамиша устозларни эъзозлаб, улар­

нинг ҳурмат-иззатини жойига қўйиб келган. 
“Устоз ота каби улуғ” деган ҳикматли нақл ҳам 
бежиз айтилмаган. Энди ана шу сўзларни қоғозда 
эмас, амалда қарор топтирадиган, ўқитувчи-муал­
лимнинг қадр-қимматини жойига қўядиган пайт 
келди.

Мен бу гапларни нима учун айтаётганимни 
ҳаммангиз яхши тушуниб турибсиз, албатта.

Яшириб нима қилдик, кўп йиллар давоми­
да ўқитувчига эътибор борасида сўзимиз бошқа, 
ишимиз бошқа бўлиб келди. Оқибатда соҳа ходим­
лари гўёки кераксиз ва ҳимоясиз қатламга айланиб 
қолди. Мактаб ўқитувчиларининг асосий вазифаси 
бир четда қолиб, уларни ўзларига мутлақо алоқаси 
бўлмаган ишларга жалб этиш чуқур илдиз олди. 
Янаям очиқроқ айтсак, муаллимларнинг “хўжайи­
ни” кўпайиб кетди. Бундай ножўя ишлар нафақат 
таълим сифатига, балки соҳа ходимларининг ўз 
касбига бўлган муносабатига ҳам салбий таъсир 
кўрсатди. Қанчадан-қанча тажрибали ўқитувчилар 
дили оғриб, севган касбини ноилож ташлаб кетга­
нини ҳам биламиз.

Мана, яқин-яқингача ўқитувчи-муаллимлар, 
айрим жойларда ўқувчилар ҳам, тўрт ойлаб пахта 
йиғим-терими, чопиқ ва яганага чиқарилгани сир 
эмас. Натижада ўқитувчи бир ойда ўртача 80 соат 
дарс ўтиши керак бўлса, тўрт ойда 320 соат йўқо­
тадиган вазият вужудга келди. Ўз навбатида, ўқув­
чи бир ойда 136 соат сабоқ оладиган бўлса, тўрт 
ойда 544 соат дарсни бой беришга мажбур бўлди.

Агар бу рақамларни ўн бир йилга кўпайтирсак, 
биласизми, қанча бўлади? Бу, ахир, юқори синф 
ўқувчилари учун белгиланган 8,5 минг соатлик 
ўқув дастурининг қарийб 3 минг соати – 30 фоизи 
далада мажбурий меҳнатда ўтди, дегани эмасми? 
Бошқача айтганда, бола 11 йил ўрнига атиги 7 йил 
ўқишга мажбур бўлди.

Яратганга шукрки, бундай салбий ҳолатлар 
энди тарихда қолди. Ҳамма соҳани ўз эгасига, 
жумладан, қишлоқ хўжалигини ҳам фермер ва 
кластерларга топшираётганимиз туфайли бунга 
эришмоқдамиз.

Кейинги тўрт йилда мактаб ўқитувчиларининг 
ойлик маоши бир ярим баробар кўпайтирилди. 
Давлат мукофотлари билан тақдирланаётган усто­
злар сони ошиб боряпти. Ўқитувчи тайёрлайдиган 
ҳисоботлар, қоғозбозликлар сони кескин камайти­
рилди.

Ўзингиз ўйланг, тўрт йил олдин бундай 
ўзгаришларни тасаввур қилиб бўлармиди?

Жамиятда устоз ва мураббийларга қаратилаёт­
ган эътибор туфайли қарийб 15 минг нафар эркак 
ўқитувчи мактабларга қайтди. Аммо, шуни таъки­
длаш керакки, ҳали бу борада кўзланган натижага 
эришганимиз йўқ. Ҳозирги кунда ҳам халқ таъ­
лимидаги педагогларнинг қарийб 70 фоизини аёл 
ўқитувчилар ташкил этмоқда.

Албатта, ҳаммамиз мактаб даврини эслагани­
мизда, кўз олдимизга аввало, талабчан ва меҳри­

бон синф раҳбаримиз келади. Нима учун? Чун­
ки, мактабдаги ҳар бир қадамимиз мана шу азиз 
ва олижаноб инсонларнинг доимий эътибори ва 
ғамхўрлигида бўлган. Ҳаётга илк йўлланмани ҳам 
бизга мана шу устозларимиз берган.

Шу сабабли биз синф раҳбарларининг машаққат­
ли ва масъулиятли меҳнатини муносиб рағбатланти­
риш чорасини кўряпмиз. Хусусан, 2020 йил 1 октябр­
дан бошлаб 242 минг нафар синф раҳбари учун 
қўшимча тўлов миқдори бир ярим баробар ошири­
лади. Мазкур мақсадлар учун йиллик 400 миллиард 
сўмдан зиёд қўшимча маблағ йўналтирилади.

Ўрни келганда айтмоқчиманки, мен бугун им­
золаган Фармон билан биринчи марта 14 нафар 
синф раҳбари давлатимизнинг орден ва медаллари 
билан тақдирланди.

Ўқитувчиларнинг доимий ва узлуксиз психо­
логик кўникмаларини ривожлантириш мақсадида 
Халқ таълими вазирлиги қошидаги ҳудудий ма­
лака ошириш институтларида синф раҳбарларини 
тайёрлаш бўйича алоҳида ўқув курсларини таш­
кил этиш керак.

Бугунги кунда жамиятимизда ўқитувчи ва му­
раббийларнинг қадди, шаъни ва ғурури тикланаёт­
гани барчамизни қувонтиради.

Айни вақтда бу ўта муҳим масала энг долзарб 
вазифамиз эканини алоҳида таъкидлаб, уни амал­
га ошириш бутун жамиятимизнинг бурчига айла­
нишини истардим.

Фарзандларимиз мактабдан қанчалик би-
лимли бўлиб чиқса, юқори технологияларга 
асосланган иқтисодиёт тармоқлари шунча тез 
ривожланади, кўплаб ижтимоий муаммолар-
ни ечиш имкони туғилади. Шундай экан, Янги 
Ўзбекистон остонаси мактабдан бошланади де-
сам, ўйлайманки, бутун халқимиз бу фикрни 
қўллаб-қувватлайди.

Ҳурматли йиғилиш иштирокчилари!
Мамлакатимизнинг келгуси тараққиётини ўй­

лаб, ўқитувчи ва муаллимларнинг ҳаётимиздаги 
нуфузи ва мавқеини ошириш мақсадида уларнинг 
мақомини қонун даражасида белгилашни таклиф 
қиламан. Ушбу қонунда ёшларга таълим ва тар­
бия бериш жараёнида ўқитувчилар ўзларининг 
салоҳиятини тўлиқ намоён этишлари учун за­
рур шарт-шароитлар яратиш, уларни ижтимоий, 
ҳуқуқий, моддий қўллаб-қувватлаш чоралари ка­
фолатланиши керак. Жумладан, мактаб директори, 
унинг ўринбосари, синф раҳбари, ўқитувчининг 
мақоми аниқ белгиланиши лозим.

Ўқитувчиларга устамалар тўлаш, уларни рағ­
батлантириш мезонлари ҳам тўлиқ қайта кўриб 
чиқилиши зарур. Амалда бу масала ўта мураккаб­
лиги ва ортиқча қоғозбозлик талаб қилиши ҳам 
ҳақиқат. Бунда аксарият эскирган қонуности ҳуж­
жатлари қайта кўриб чиқилиб, бекор қилинса, ўй­
лайманки, мақсадга мувофиқ бўлади.

Ўқитувчиларнинг ҳуқуқлари давлат ҳимоя
сида бўлишини, уларнинг касбий фаолиятига 
ноқонуний аралашув, бошқа ишларга жалб қи-
лиш жавобгарликка сабаб бўлишини қатъий 
белгилаш лозим.

Қонунда, шунингдек, мактаб директорига қў­
йиладиган талаблар, унинг асосий вазифалари ва 
фаолиятини баҳолаш мезонлари ҳамда ҳисобот бе­
риш тартибини белгилаш зарур.

Мактаб директори лавозимини танлов асо­
сида, мактабни келгуси 5 йилда ривожлантириш 
бўйича энг яхши дастурга эга номзод эгаллаши 
керак. Энди мактаб директори йил якуни бўйича 
дастур ижроси ҳақида маҳаллий кенгашда ҳисо­
бот беради ва унинг фаолиятига халқ вакилла­
ри томонидан очиқ-ойдин баҳо бериб борилади. 
Мактаб директорига интизомий жазо бериш ва 
уни лавозимидан озод этиш масалалари ҳам 
маҳаллий кенгашлар билан келишилган ҳолда 
амалга оширилиши зарур.

Парламентимиз аъзоларидан маҳаллий кен­
гашларнинг мактаблар билан ишлаш тизимини 
алоҳида назоратга олиб, ушбу жараёнларга яқин­
дан кўмак беришларини сўрайман. Олий Мажлис 
палаталари (Т.Норбоева, Н.Исмоилов) икки ой 
муддатда умумтаълим мактаблари билан ишлаш­
ни янада кучайтириш бўйича тегишли чора-тад­
бирларни ишлаб чиқишлари мақсадга мувофиқ 
бўлади.

Келгуси икки йил давомида мактабларни мод­
дий-техник жиҳатдан таъминлаш харажатларини 
2 баробар ошириш, уларни замонавий жиҳозлар 
ва кўргазма қуроллари билан тўлиқ таъминлаш 
лозим.

Афсуски, бугунги кунда туман ва шаҳар халқ 
таълими мудирларининг тизимдаги ўрни сезилма­
япти. Уларнинг фаолияти асосан хўжалик ишла­
рини назорат қилиш ва тегишли жазо чоралари 
қўллашдан иборат бўлиб, таълим сифати билан 
шуғулланиш иккинчи даражали масалага айланиб 
қолган. Мазкур раҳбарларнинг тизимдаги ролини 
қайта кўриб чиқиш ва уларнинг мақомини оши­
ришни даврнинг ўзи талаб қилмоқда. Бундан буён 
туман халқ таълими бўлими мудирлари ҳоким­
нинг маориф бўйича маслаҳатчиси сифатида фао­
лият олиб боради ва бевосита ҳокимлик биносида 
ўтиради. Шунга мос равишда уларга зарур вако­
латлар берилади.

Бундан ташқари, таълим соҳасини ривожлан­
тириш мақсадида туман ва шаҳарларда алоҳида 
жамғарма ташкил этсак, нима дейсизлар?

Жамғарма маблағлари илғор ва намунали 
мактаб раҳбарлари ҳамда халқ таълими бўлим­
лари методистларини рағбатлантиришга йўнал­
тирилади.

Вазирлар Маҳкамаси (Ж.Қўчқоров), Молия 
вазирлиги (Т.Ишметов) бир ой муддатда ушбу 
жамғармани ташкил этиш ва унинг молиявий ман­
баларини шакллантириш бўйича қарор лойиҳаси­
ни тайёрласин.

Қадрли дўстлар!
Кейинги вақтда мамлакатимизда мактаб таъ­

лими умуммиллий ҳаракатга айланиб, соҳа риво­
жида янги давр бошланганидан хабардорсиз. Ана 
шу ҳаракатнинг амалий ифодаси сифатида сўнгги 
икки йилда 556 миллиард сўм маблағ ҳисобидан 

77 та янги мактаб қурилди. 1 минг 930 та мактабда 
қайта қуриш ва таъмирлаш ишлари бажарилди.

Айни пайтгача мавжуд бўлган қишлоқ мак­
табларидаги “Қўлбола печка”лар ҳам тўлиқ ал­
маштирилмоқда. Юзлаб мактабларда электр энер­
гияси, тоза ичимлик суви таъминоти, иситиш 
тизими яхшиланди, ошхона, спорт заллари ва 
бошқа зарур бинолар барпо этилди. 6 мингга яқин 
мактаб юқори тезликдаги Интернетга уланди.

Шу билан бирга, хусусий таълим тизимига 
кенг йўл очилмоқда. Бу борада лицензия олиш 
тартиби соддалаштирилди. Ўтган уч йил давоми­
да уларнинг сони 6 марта ошиб, 140 тага етгани 
диққатга сазовордир.

Мутлақо янгича мазмун ва шаклга эга бўлган 
Президент мактаблари ҳамда ижод мактаблари 
бўйича ишлар фаол давом эттирилмоқда.

Математика ҳамда кимё-биология фанлари­
ни ривожлантириш бўйича қарорлар қабул қил­
дик. Уларга асосан ҳар бир туман ва шаҳарда ана 
шу фанларга ихтисослашган мактаблар босқич­
ма-босқич ташкил этилади. Шу йилнинг ўзида 
математика йўналишида 56 та, кимё-биология 
йўналишида 27 та мактаб ташкил этилгани бу 
ишларнинг бошланишидир.

Математика, кимё, биология, ахборот тизимла­
ри ва информатика фанлари бўйича сертификация 
тизимини жорий этишни бошладик. Ўрта таълим 
тизимида иқтидорли ўқувчилар ва ўқитувчилар 
билимини баҳолаш тизимини кенгайтириш мақса­
дида бошқа асосий фанлар бўйича ҳам сертифика­
ция тизимини жорий этиш зарур.

Хабарингиз бор, пойтахтимизда Муҳаммад 
Хоразмий номида ахборот-коммуникация техно­
логияларига ихтисослашган янги мактаб очдик. 
Айни пайтда фарзандларимизнинг “ай-ти” техно­
логияларга қизиқишини янада ошириш ва улар­
нинг етук мутахассис бўлиб етишиши учун шаро­
ит яратиш мақсадида жорий йилда – 14 та, келгуси 
йилда – 82 та, 2022 йилда – 64 та, 2023 йилда – 45 
та ахборот технологиясига ихтисослашган мактаб­
лар ташкил этилади ва барча туман ва шаҳарлар 
қамраб олинади.

Ўқитувчилар ишини енгиллаштириш ва улар­
нинг салоҳиятидан оқилона фойдаланиш учун 
келгуси йилда таълимни рақамлаштириш ишлари­
ни якунлаб, “Онлайн мактаб”, “Рақамли ва хавф­
сиз мактаб”, “Электрон дарслик”, “Электрон кун­
далик” каби тизимлар жорий этилади. 2020 йил 
охиригача мактабларни кенг полосали Интернет 
тармоғига улаш даражаси 70 фоизга етказилади. 
Келгусида барча мактаблар 100 фоиз Интернет би­
лан таъминланади ва бунинг учун Давлат бюджети 
маблағлари йўналтирилади.

Биз халқаро фан олимпиадалари ғолиблари ва 
уларнинг ўқитувчиларини рағбатлантириш тизи­
мини йўлга қўйдик. Илгари олимпиадада олтин 
ёки кумуш медаль олса, совриндор ўқувчига ҳам, 
уни тайёрлаган ўқитувчига ҳам нари борса битта 
фахрий ёрлиқ бериларди. Ҳозир улар миллионлаб 
пул мукофоти билан тақдирланмоқда.

Бу рағбатлантириш тизими амалда ижобий 
натижа бера бошлаганини алоҳида таъкидламоқ­
чиман. Пандемия шароитига қарамасдан, ўқувчи 
ёшларимиз халқаро фан олимпиадаларида фаол 
иштирок этиб, юқори ўринларни эгаллаётгани 
барчамизни қувонтиради. Хусусан, бу йил 28 на­
фар иқтидорли ўғил-қизимиз ана шундай олим­
пиадаларда 2 та олтин, 8 та кумуш, 15 та брон­
за медаль ҳамда 3 та дипломни қўлга киритгани 
алоҳида эътиборга лойиқ.

Ушбу йўналишдаги ишларимизни янги босқичга 
кўтариш мақсадида, Халқ таълими вазирлиги қоши­
даги Фан олимпиадалари бўйича иқтидорли ўқувчи­
лар билан ишлаш департаменти фаолиятини кучай­
тириш, вазирнинг биринчи ўринбосарини бу масала 
бўйича бевосита масъул этиб белгилаш лозим.

Биз кейинги пайтда таълим соҳасида мутлақо 
янги тизим яратиш мақсадида ташкил этишни бо­
шлаган Президент ва ижод мактаблари зиммасига 
барча умумтаълим мактаблари учун ўрнак ва ан­
доза бўлиш вазифаси юклатилган. Афсуски, Пре­
зидент, ижод ва ихтисослаштирилган мактабларни 
ривожлантириш агентлигининг (С.Бобохўжаев) 
бу борадаги жонбозлиги ва ташаббускорлиги ҳа­
ли-ҳануз сезилмаяпти.

Айни вақтда, кўзлаган мақсадларимизга эри­
шиш учун, мактабнинг ҳам масъулиятини ошира­
диган вақт келди. Бу – давр талаби. “Қарс икки 
қўлдан чиқади”, дейди халқимиз.

Бугун шиддат билан ривожланаётган замон 
ҳар биримиздан доимо изланиб, ташаббус кўрса­
тиб, янгича ишлашни талаб этмоқда.

Бир ўйлаб кўрайлик, нега қанчадан-қанча мак­
табларда битирувчиларнинг 10 фоизи ҳам олий­
гоҳларга кира олмаяпти? Ота-оналар репетитор 
ёллаб, пул тўлаб болаларини ўқишга тайёрлашга 
мажбур бўляпти.

Савол туғилади: нима учун аксарият мактабла­
римиз 11 йил ўқитган ўқувчилар олийгоҳга кира 
олмаяпти-ю, репетитор 2 йилда бунга эришяпти?

Бу саволлар ҳар бир мактаб ўқитувчиси, жамо­
аси ва директорини, ҳар қайси виждонли педагог­
ни ўйлантириши зарур, деб ўйлайман.

Энди мактаб жамоатчилик олдида ҳисобот 
берадиган бўлади. Мактабни битирган ўқувчи 
олийгоҳга кириши керак ёки мактаб давридаёқ би­
рор-бир касб-ҳунарга эга бўлиши шарт. Айнан шу 
мезон асосида мактаб жамоаси ва директори фао­
лиятига баҳо берилади.

Бугун ҳар бир ўқитувчи ва тарбиячи, олий-
гоҳ домласи таълим ва илм-фан соҳасидаги энг 
сўнгги ижобий янгиликларни ўқув жараёнла-
рига татбиқ эта оладиган, чуқур билим ва дунё
қараш эгаси, бир сўз билан айтганда, замона-
миз ва жамиятимизнинг энг илғор вакиллари 
бўлишлари керак. 

Бундай устозлар қўлида таълим олган фарзан­
дларимиз биз орзу қилган Ўзбекистоннинг ёруғ 
келажагини бунёд этишга қодир авлод бўлиб ка­
мол топади. Лекин бу юксак натижаларга эришиш 
учун таълим тизимидаги мавжуд муам­
моларни ҳал қилишимиз лозим. 3

Давоми, бошланиши 1-саҳифада

Давоми,
бошланиши 1-, 2-саҳифаларда

Бугун аниқ ва табиий фанларни ўқитиш мето­
дикаси мураккаб тузилгани, уларда назарий би­
лимлар амалиёт билан боғланмагани, ўқув дас­
турларида узвийлик йўқлиги, дарсликларнинг 
мазмуни ва сифати қониқарсиз экани ҳақли эъти­
розларга сабаб бўлмоқда. Амалдаги таълим стан­
дартлари ҳамда ўқув дастурлари асосан ўқувчини 
таълимнинг навбатдаги босқичига тайёрлашга 
йўналтирилган бўлиб, уларни эркин фикрлаш 
ва мустақил ҳаётга тайёрлаш масаласи эътибор­
дан четда қолмоқда. Бундай ҳолатларга барҳам 
бериш учун, хорижий экспертлар ва тажрибали 
ўқитувчиларни кенг жалб қилган ҳолда, умумий 
таълимнинг Миллий ўқув дастури лойиҳасини 
ишлаб чиқиш ва жорий ўқув йили давомида уни 
илмий-тадқиқот ва таълим муассасаларида синов­
дан ўтказиш лозим.

Шунингдек, умумтаълим мактабларида дарслик 
ва ўқув-методик мажмуаларни тажриба-синовдан 
ҳамда чет эллик мутахассислар иштирокида экс­
пертизадан ўтказиш тизими мавжуд эмас. Мактаб 
дарсликларини яратиш ва чоп этишни тартибга со­
лиш масаласи ҳам долзарб бўлиб қолмоқда.

Шу сабабли Республика таълим маркази фа­
олияти замонавий талаблар асосида тубдан қай­
та кўриб чиқилиб, такомиллаштирилиши керак. 
Ушбу марказнинг фаолияти Вазирлар Маҳкама­
сида Бош вазир ўринбосари Б.Мусаев томонидан 
шахсан мувофиқлаштирилиши ва назоратга оли­
ниши зарур.

Бошланғич синфлардан бошлаб фарзандлари­
мизнинг қизиқиш ва қобилиятларини аниқлаш, 
келгусида уларни ихтисослашган синфларда ўқи­
тишни давом эттириш тизимини жорий этиш ло­
зим. Бунинг учун Халқ таълими вазирлиги, Таъ­
лим сифатини назорат қилиш давлат инспекцияси 
навбатдаги ўқув йилидан бошлаб 4-синф битирув­
чиларини фанлар бўйича саралаш ва йўналтириш 
тартибини амалиётга киритиши керак.

Ҳозирги пайтда умумтаълим муассасалари­
нинг олий маълумотли педагог кадрлар билан 
таъминланиш даражаси 87 фоизни ташкил этади. 
Кўплаб мактаблар, айниқса, чекка ҳудудлардаги 
таълим масканларида бир қатор фанлар бўйича 
малакали ўқитувчилар етишмаяпти. Шу муноса­
бат билан педагог кадрлар тайёрлаш масаласи ҳа­
миша эътиборимиз марказида туриши зарур.

Қорақалпоғистон Республикаси, вилоятлар ва 
Тошкент шаҳри раҳбарлари ўз ҳудудидаги педагог 
кадрлар тайёрлайдиган университет ва институт­
лар билан жиддий ишлаши керак. Ушбу олий таъ­
лим даргоҳларининг профессор-ўқитувчиларига 
ипотека ва истеъмол кредитлари ажратиш, улар­
нинг соғлиғини мустаҳкамлаш, санаторий ва ку­
рортларда даволанишини ташкил этиш масалала­
ри шахсан ҳудуд раҳбарининг назоратида туриши 
лозим. Чунки, эътибор қаратадиган бўлсак, жой­
лардаги ҳамма мутахассиснинг – фермер ёки ин­
женерни оласизми, бошқа касб вакилларини ола­
сизми, ҳаммасига эътибор ва ғамхўрлик қиладиган 
ташкилотлар бор. Фақат ўқитувчининг, ўқитувчи 
тайёрлайдиган институтларнинг, таъбир жоиз бўл­
са, жойларда “эгаси” йўқ.

Такрор айтаман, энди бу масала билан шахсан 
ҳокимлар шуғулланади.

Бугунги тез ўзгараётган замонда, барча соҳа­
ларда ходимларнинг билим ва малакасини мунта­
зам ошириб бориш ҳал қилувчи масалага айланган 
бир пайтда педагог кадрларни қайта тайёрлаш ва 
малакасини ошириш тизими бу талаблардан орқа­
да қолмоқда.

Халқ таълими вазирлигининг Абдулла Авло­
ний номидаги Халқ таълими тизими раҳбар ва 
мутахассис ходимларини қайта тайёрлаш ва ма­
лакасини ошириш институти бор. Минг афсуски, 
бу институтнинг исми жисмига мос эмас. Улуғ 
маърифатпарвар илгари сурган ва муваффақиятли 
амалга оширган ғоялар, замонавий таълим мето­
дикасини ишлаб чиқиш масалалари институт фа­
олиятида ўзининг амалий ифодасини топа олмаёт­
ганини айтишга мажбурмиз.

Шу муносабат билан мактаб директорлари ва 
ўқитувчиларининг малакасини ошириш тизимини 
танқидий кўриб чиқиш зарур. Бу борада Абдулла 
Авлоний номидаги институт фаолиятини тубдан 
қайта ташкил этиш талаб этилади.

Мазкур таълим даргоҳи ҳудудлардаги универ­
ситетлар ва педагогика институтлари билан бирга­
ликда туман халқ таълими бўлими мудирлари ва 
мактаб директорларининг малакасини ошириш, 
ўқитишнинг замонавий методикаларини яратиш, 

масофавий таълим бериш масалаларига алоҳида 
эътибор қаратиши керак.

Соҳада рақобатни таъминлаш мақсадида нодав­
лат таълим ташкилотларини ҳам малака ошириш ва 
қайта тайёрлаш тизимига жалб қилиш вақти келди. 
Бу жараёнда ўқитиш харажатларини қоплаш учун 
Давлат бюджетидан маблағ йўналтирилади.

Ўрнак кўрсатган ўқитувчилар учун мажбурий 
малака ошириш талабларини бекор қилиш, улар­
нинг фаолиятини бевосита ўқувчилари олган би­
лим даражаси билан баҳолашни назарда тутиш 
лозим. Ўқувчилари халқаро фан олимпиадаларида 
ғолиб бўлган педагогларга олий малака тоифаси 
тўғридан-тўғри тақдим этилиши керак.

Эндиликда халқ таълими ходимларининг ма­
лакасини ошириш ва қайта тайёрлашнинг янги 
тизими жорий этилади. Яъни, ўқитувчилар бево­
сита малака ошириш марказларига бормасдан, ма­
софадан туриб ўз касбий кўникмаларини доимий 
ривожлантириш имкониятига эга бўладилар. Бун­
дан ташқари, таълим сифатини оширишга кўмак­
лашадиган ва ўқитувчиларнинг доимий касбий 
ривожланишига амалий ёрдам кўрсатадиган 
устоз-шогирд тизими ташкил қилинади ва улар­
нинг меҳнати муносиб рағбатлантирилади.

Мактабларда информатика, кимё, хорижий 
тиллар каби фанлар бўйича ўқитувчилар етиш­
мовчилигини бартараф этиш мақсадида педагогик 
бўлмаган йўналишлар бўйича олий таълим олаёт­
ган ёшлар учун қисқа муддатли педагогик курслар 
ташкил қилинади.

Муаллим ва ўқитувчиларнинг билими ва мала­
касини ошириш ҳақида гапирганда, бугун жами­
ятимизда долзарб бўлиб турган яна бир масалага 
тўхталиб ўтиш зарур, деб ўйлайман.

Айтинг-чи, ўқитувчи ўз устида ишлаши, билим 
ва маҳоратини ошириши учун қўшимча методик 
ёрдамни қаердан олади? Албатта, шу соҳага оид 
китоб ва қўлланмалардан, махсус педагогик нашр­
лардан олади.

Афсуски, биз кейинги йилларда “мажбурий 
обуна” баҳонасида ихтиёрий обунани ҳам йўқ қил­
дик. Бунинг натижасида мактаб ва олийгоҳларнинг 
ўқитувчи ва домлалари ўзлари учун зарур бўлган 
газета ва журналлардан ажралиб қолди. Шундай 
аянчли ҳолга келдикки, ҳатто айрим раҳбарлар га­
зета ўқимаслиги билан мақтанадиган бўлдилар.

Ўзингиз биласиз, дунёда компьютер техноло­
гиялари энг ривожланган давлатлардан бири бу 
– Япониядир. Лекин ушбу мамлакатда кунига 3-4 
миллион нусхада нашр этиладиган газеталар бор­
лигига нима дейсиз? Айтмоқчиманки, ҳаётимизда 
радио-телевидение, Интернет билан бирга босма 
нашрларнинг ҳам ўз ўрни бор.

Бугунги кунда босма нашрларни таълим му­
ассасаларига, ўқитувчи-профессорларга етказиб 
бериш ҳам жиддий муаммога айланган. Чунки бу 
борада матбуот тарқатиш ва почта тизимининг фа­
олияти мутлақо талабга жавоб бермайди.

Шу муносабат билан Вазирлар Маҳкамаси бир 
ой муддатда босма матбуот нашрлари фаолиятини 
қўллаб-қувватлаш, хусусан, мактаб ва олийгоҳлар­
ни педагогик фаолият учун зарур нашрлар билан 
таъминлаш, уларнинг кутубхоналарини ўқув ва 
бадиий адабиётлар билан тўлдириш чора-тадбир­
ларини ишлаб чиқсин ва амалга оширсин.

Ўқувчиларнинг қобилиятини юзага чиқариш, 
бўш вақтини мазмунли ташкил этишга қаратил­
ган беш муҳим ташаббус доирасида ҳам ижобий 
ишлар олиб борилмоқда. Бу борадаги амалий 
ҳаракатларни давом эттириш, айниқса, мусиқа 
ва санъат, ахборот технологиялари ва спорт тў­
гараклари фаолиятини янада ривожлантириш, 
уларни зарур восита ва жиҳозлар билан тўлиқ 
таъминлаш алоҳида диққат марказида бўлмоғи 
лозим.

Ҳаммамизга аёнки, бугунги мураккаб глобал­
лашув даврида жамиятимизда миллий ғоя ва маф­
куравий иммунитетни кучайтириш, ёшларимизни 
турли зарарли ғоя ва таҳдидлардан асраш, уларни 
ўз мустақил фикрига эга, иродали, фидойи ва ва­
танпарвар инсонлар этиб тарбиялаш ҳар қачонги­
дан ҳам долзарб аҳамият касб этмоқда. Шу сабаб­
ли биз биринчи марта умумтаълим мактабларида 
“Тарбия” фанини жорий этмоқдамиз.

Маърифатпарвар бобомиз Абдулла Авло­
нийнинг асрий қадриятларимиз асосида яратган 
“Туркий “Гулистон” ёхуд ахлоқ” асари шарқона 
тарбиянинг ноёб қўлланмаси сифатида бугунги 
кунда ҳам ўзининг қадри ва аҳамиятини йўқотган 
эмас. Биз “Тарбия” фанининг назарий асосларини 
ишлаб чиқишда мана шундай бебаҳо асарлардан 
самарали фойдаланишимиз зарур.

Хабарингиз бор, бир йил олдин ўтказилган 
селектор йиғилишида халқ таълимини ривож­

лантиришни умуммиллий мақсад, умумхалқ 
ҳаракати сифатида белгилаб олган эдик. Ушбу 
ҳаракат доирасида барча поғонадаги раҳбарлар 
ва уларнинг ўринбосарлари мактабларни ота­
лиққа олган эди. Шундан сўнг ҳокимларимиз 
“урра-уррачилик” билан бир муддат мактабга 
киргандек бўлди, буни “ойнаи жаҳон”да намой­
иш ҳам қилди. Лекин шу билан тамом – мактаб 
эсимиздан чиқди.

Такрор айтаман, бугун мактабга кирмаган, 
мактабнинг, ёш авлоднинг дарду ташвишлари би­
лан яшамаган раҳбарни эртага ҳаётнинг ўзи қабул 
қилмайди.

Ҳозирги вақтда қишлоқ хўжалиги соҳасида 
ҳам институционал ислоҳотлар олиб борилмоқда. 
Энди ҳокимлар иш вақтининг фақат 10-15 фои­
зини қишлоқ хўжалиги соҳасига сарфлайдиган 
шароит вужудга келмоқда. Қолган вақтда улар 
ижтимоий масалалар, аввало, таълим-тарбия, маъ­
навият билан бевосита шуғулланишлари лозим.

Мана, ҳар бир ҳоким ёки унинг ўринбосарла­
ри ҳамма фермерларни номма-ном билади. Лекин 
мактаб директорларини, илғор синф раҳбарлари­
ни, фаол ўқитувчиларни-чи? Бугун бу борада қай­
си ҳокимни ибрат, намуна қилиб кўрсата оламиз? 
Афсуски, жавоб йўқ.

Шундан келиб чиққан ҳолда, ҳар бир вилоят, 
туман ва шаҳар ҳокими ҳафтада бир кунни албатта 
мактабга бағишлаши керак.

Мактаб муаммосига биринчи даражали ма-
сала деб қарашимиз лозим. Мактаб – фақат-
гина таълим берадиган маскан эмас, барчамиз 
учун юксак маънавият бешигига, фарзандла-
римизни болаликдан бошлаб касбга ўргатувчи 
даргоҳга айланиши зарур. 

Жорий ўқув йилидан бошлаб профессионал 
таълим тизимида янги шаклдаги муассасалар тар­
моғи йўлга қўйилаётганидан барчангиз хабардор­
сиз. Жумладан, халқаро стандартларга мос 725 та 
профессионал таълим муассасаси – касб-ҳунар 
мактаби, коллеж ва техникумлар яқин кунларда ўз 
фаолиятини бошлайди. Уларда 200 мингдан ортиқ 
ўқувчилар бугунги талабларга жавоб берадиган 
ўқув дастурлари асосида таълим олади.

Олий ва ўрта махсус таълим вазирлиги халқа­
ро меҳнат бозори талабларига жавоб берадиган 
кадрларни тайёрлаш, профессионал таълимнинг 
мазмуни ва сифатини ошириш дастурини ишлаб 
чиқсин. Ҳудудларнинг раҳбарлари эса битириб 
чиқаётган ёш мутахассисларни муносиб иш билан 
таъминлаш ҳақида бош қотириши зарур.

Қадрли юртдошлар!
Бугунги кунда жаҳондаги нуфузли олий таъ­

лим муассасалари илм-фаннинг йирик ўчоқлари 
ҳисобланиши ҳеч кимга сир эмас. Шуни ҳисобга 
олиб, биз мамлакатимиз олий таълим тизимида 
туб ислоҳотларни амалга оширяпмиз. Янги-янги 
олий ўқув юртлари, дунёдаги етакчи университет­
ларнинг филиаллари ташкил этилмоқда.

Мисол учун, сўнгги 4 йилда мамлакатимизда 
47 та янги олий таълим муассасаси, жумладан, 
хорижий университетларнинг филиаллари таш­
кил этилиб, олий ўқув юртларининг сони 125 тага 
етди.

Давлат-хусусий шериклик тизими асосида но­
давлат олий таълим муассасалари фаолияти йўл­
га қўйилмоқда. Аҳоли фикрини ўрганган ҳолда, 
сиртқи ва кечки таълим шаклларини қайта тикла­
дик, қабул квоталари оширилмоқда. Мактаб би­
тирувчиларини олий таълимга қамраб олиш дара­
жаси 2016 йилги 9 фоиздан 2020 йилда 25 фоизга 
етган бўлса-да, биз бу ишларни янада кенгайтири­
шимиз зарур.

Профессор-ўқитувчиларнинг хориждаги олий 
таълим ҳамда илмий-тадқиқот масканларида ма­
лака ошириши ва стажировка ўташини таъмин­
лайдиган механизм яратилди. Уларнинг ойлик 
иш ҳақи миқдори 2018 йилга нисбатан ўртача 2,5 
баробар оширилди. Бу йилдан бошлаб 10 та олий 
таълим муассасаси ўзини ўзи молиялаштириш ти­
зимига ўтказилди.

Айни пайтда олий таълим соҳасида бир қатор 
муаммолар сақланиб қолаётганини таъкидлаш ло­
зим. Бу муаммолар нималардан иборат? Уларни 
ҳал этиш учун қандай тадбирларни амалга ошири­
шимиз керак?

Аввало, соҳада давлат-хусусий шерикликни 
ривожлантириш, айниқса, ҳудудларда нодавлат 
олий ўқув юртларини ташкил этиш секин бор­
моқда. Мана, Фарғонада Корея билан, Хоразмда 
Малайзия билан ҳамкорликда олий ўқув юртлари 
ташкил этиляпти. Лекин, нима учун бошқа вило­
ятларда бундай ҳаракатлар сезилмаяпти?

Аксарият битирувчиларнинг билим ва малака­
си меҳнат бозори талабларига жавоб бермаётгани­

ни ҳам тан олишимиз керак. Маҳаллий таълим му­
ассасаларида инновацион фаолият ҳамда тадқиқот 
натижаларини амалиётга жорий этиш даражаси 
жуда паст. Тизимда илмий даражали ўқитувчилар 
улуши ўртача 37 фоиз экани бизни қониқтирмай­
ди. Ҳудудларда бу кўрсаткич янаям паст даражада 
сақланиб қолмоқда.

Олий таълим масканларини илмий лаборато­
риялар билан жиҳозлаш, тизимда ахборот-комму­
никация технологияларини қўллаш даражаси ҳам 
паст эканини қайд этиш лозим.

Сир эмас, бугунги пандемия жуда кўп соҳалар 
қаторида соғлиқни сақлашнинг илм-фан йўнали­
шида ҳам ҳали билимларимиз заиф эканини кўр­
сатиб қўйди. Барчамиз бундан жиддий хулоса қи­
лишимиз керак.

Олий таълим тизимининг вазифаси фақат тала­
баларга дарс беришдан иборат эмас. Университет 
ва институтларимиз илм-фан соҳасида ҳам фаол 
ишлаши, ёшларни илмий ишларга, катта-катта 
лойиҳаларга жалб этиши керак. Ушбу муассаса­
ларда илмий-тадқиқот ишларини янада ривожлан­
тириш мақсадида илмий-техник дастурлар доира­
сида амалга ошириладиган лойиҳалар кўламини 3 
баробар кенгайтириш, докторантурага қабул кво­
таларини 4 марта кўпайтириш зарур.

Бугун “рақамли иқтисодиёт” деган тушунча 
дунёда энг долзарб масалага айланганини барча­
миз кўриб турибмиз. Айни пайтда ахборот техно­
логиялари соҳасида чуқур билим ва малакага эга 
бўлган, улардан унумли фойдалана оладиган за­
монавий мутахассислар миллий иқтисодиётимиз 
учун ниҳоятда зарур. Барчамиз бу масалани чуқур 
англаган ҳолда, шу мақсадга эришиш учун жид­
дий ҳаракат қилишимиз шарт. Бу ишга бугун ки­
ришмасак, эртага кеч бўлади.

Вазирлар Маҳкамаси ушбу устувор вазифалар 
ижроси юзасидан алоҳида дастур ишлаб чиқиши 
зарур.

Муҳтарам дўстлар!
Ёдингизда бўлса, давлат раҳбари сифатидаги 

менинг биринчи учрашувим 2016 йил 30 декабр­
да мамлакатимиз академиклари билан бўлиб ўтган 
эди. Бу пайтда Фанлар академияси муаммолар гир­
добига ботиб қолган, унга охирги сайловлар 1995 
йилда ўтказилган эди. Оқибатда ўтган давр мобай­
нида академикларнинг сони 2 баробар қисқариб, 
63 нафар академик қолган эди, холос.

Биз академияни, таъбир жоиз бўлса, реани­
мация ҳолатидан чиқариб, соғлом, тўлақонли фа­
олиятга қайтариш учун зарур амалий чораларни 
кўрдик. 32 нафар янги академик сайланди. Фанлар 
академиясининг фаолиятини давлат бюджетидан 
молиялаштириш тизими йўлга қўйилди. Бир қа­
тор илмий-тадқиқот институтлари ва марказлар 
фаолияти қайта тикланди. Жумладан, 40 та илмий 
лаборатория замонавий асбоб-ускуналар билан 
жиҳозланди. Ушбу мақсадлар учун биргина Фан­
лар академиясининг институтларига қарийб 300 
миллиард сўм маблағ йўналтирилди.

Биз жамиятимизда илм-фаннинг қадрини ке­
скин ошириш, олимлар ва тадқиқотчилар учун ша­
роит ва имкониятларни кенгайтириш йўлида жид­
дий ҳаракат қиляпмиз. Айни пайтда таъкидлаш 
лозимки, ўша учрашувда билдирилган аксарият 
вазифа ва топшириқлар бугун ҳам долзарб бўлиб, 
уларни тўлақонли амалга ошириш учун барчамиз 
масъулмиз.

Фанлар академияси, Олий ва ўрта махсус таъ­
лим вазирлиги, Инновацион ривожланиш вазирли­
ги бир ой муддатда Ўзбекистонда илм-фан соҳала­
рини 2030 йилгача ривожлантириш концепцияси 
лойиҳасини киритсин.

Шахсан мен жонкуяр олимларимиз буюк 
аждодларимизнинг илмий анъаналарини муносиб 
давом эттирган ҳолда, илм-фанни тараққиётимиз­
нинг драйверига айлантириб, мамлакат ривожига 
хизмат қиладиган муҳим кашфиётлар яратишла­
рига ишонаман.

Қадрли ватандошлар!
Барчамиз яхши биламизки, инсоннинг онги ва 

дунёқараши, фикри ўзгармаса, жамият ўзгармай­
ди. Жамият ўзгармаган жойда ҳеч қандай ижобий 
натижа ҳам, тараққиёт ҳам бўлмайди. Одамлар­
нинг онгу тафаккурини ўзгартирувчи куч эса, ҳеч 
шубҳасиз, аввало, ўқитувчи-мураббийлар, олий­
гоҳ домлалари, илм-фан арбоблари, маданият ва 
санъат, адабиёт намояндаларидир.

Бугун биз яшаётган жамиятга янги фикр, янги 
ғоя, энг муҳими, ислоҳотларни амалга оширишга 
қодир бўлган янги авлод кадрлари керак. Албат­
та, халқимизнинг мардона меҳнати, ўқитувчи ва 
мураббийларнинг жонбозлиги туфайли таълим 
соҳасини тубдан модернизация қилиш бўйича кўп 
иш қилдик. Лекин ҳаммамиз яхши тушунамизки, 

булар – катта мақсад йўлида ташланган дастлабки 
қадамлар, холос.

Барчангиз гувоҳсиз, бугун замон шиддат би­
лан ўзгариб, барча соҳалар қатори таълим тизими 
олдига ҳам ўта долзарб ва мураккаб вазифаларни 
қўймоқда. Биз дунё миқёсидаги кескин рақобатга 
бардош бера оладиган миллий таълим тизимини 
яратишимиз зарур. Шу мақсадда, аввало, таълим 
масканларининг моддий-техник базасини, кадр­
лар салоҳиятини мустаҳкамлаш, дарсликлар ва 
ўқув қўлланмаларини замон талаблари асосида 
такомиллаштириш, ўқув дастурлари ва стандарт­
ларини оптималлаштириш, соҳа ходимларининг 
иш ҳақини босқичма-босқич ошириб бориш, улар­
нинг машаққатли меҳнатини муносиб қадрлаш 
бундан буён ҳам доимий эътиборимиз марказида 
бўлади.

Бугун мен, аввало, таълим-тарбия соҳаси фи­
дойиларига, барча юртдошларимизга мурожаат 
қилиб айтмоқчиман: азиз дўстлар, биродарлар, 
агар интилсак, астойдил ҳаракат қилсак, ҳар 
қандай баланд маррани эгаллаш қўлимиздан 
келади. Биз маърифат борасида, таъбир жоиз 
бўлса, “илиги тўқ” халқмиз. Илм-фанга инти-
лиш бизнинг қонимизда, бугунги тил билан ай-
тганда, генимизда бор.

Ҳаммамиз яхши тушунамиз, Учинчи Ренес­
санс пойдеворини яратиш – беш-ўн йилда бўлади­
ган иш эмас. Бунинг учун, аввало, юзлаб, минглаб 
истеъдодли кадрлар, фидойи шахслар керак.

Биз Худо берган истеъдодга парвариш зарур­
лигини, агар ўз вақтида шароит яратиб берилмаса, 
ҳар қандай иқтидор ҳам сўниб қолиши мумкинли­
гини яхши англаймиз.

Мана, Темурийлар даврини эслайлик, Ғазна­
вийлар, Хоразмшоҳлар, Навоийлар замонини ёдга 
олайлик. Агар давлат томонидан эътибор ва ҳо­
мийлик бўлмаса, ижодий муҳит яратиб берилмаса, 
улуғ алломаларимизнинг салоҳияти бу даражада 
ёрқин намоён бўлмас эди.

Бугун давлатимиз томонидан илм-фан, таълим 
ва тарбия, маданиятни ривожлантириш учун қан­
ча куч, қанча маблағ керак бўлса, ҳаммасини то­
памиз. Қандай имконият зарур бўлса – яратамиз.

Баъзи одамлар, пандемия даврида шу гаплар 
зарурми, деб ўйлаши ҳам мумкин. Бундай тор қа­
раш билан яшайдиган кишилар янглишади. Худо 
хоҳласа, коронавирус пандемияси ҳам эртами-кеч­
ми, албатта тарихга айланади.

Бу касаллик бошланган март ойидаёқ биз ушбу 
оғир синовдан муносиб ҳолда, янада кучли бўлиб 
ўтишимиз керак, деб ўз олдимизга улкан вазифа 
қўйган эдик. Бугун ана шу мақсадларимиз аста-се­
кин амалга ошмоқда. Биз барчамиз улуғ аждодла­
римиздан ибрат олиб, уларга муносиб бўлиб, дои­
мо эзгу орзу-интилишлар билан яшашимиз керак.

Бугунги фурсатдан фойдаланиб, мен йил бо­
шида Олий Мажлисга йўллаган Мурожаатномада­
ги бир фикрга эътиборингизни қаратишни ўрин­
ли, деб биламан. Яъни: “Энг катта бойлик – бу 
ақл-заковат ва илм, энг катта мерос – бу яхши 
тарбия, энг катта қашшоқлик – бу билимсиз-
ликдир”.

Чиндан ҳам, бугун биз улуғ ниятлар билан 
пойдевор қўяётган янги Уйғониш даври мам-
лакатимизда мана шундай улкан бойлик яра-
тишга, халқимизнинг ҳаётини фаровон қилиш-
га ва келгуси авлодларга ўзимиздан муносиб 
мерос қолдиришга хизмат қилади.

Ишонаманки, ўз тарихида не-не буюк ишлар­
ни шараф билан амалга оширган халқимизнинг 
интеллектуал ва маънавий салоҳияти, куч-қудрати 
ва олижаноб фазилатларига таяниб, ўз олдимизга 
қўйган улуғ ва эзгу мақсадларимизга албатта эри­
шамиз.

Азиз муаллимлар, муҳтарам домлалар!
Мен янги Ўзбекистонни – обод ва фаро-

вон, демократик мамлакатни барпо этишда 
сиз, муҳтарам педагогларни, профессор-ўқи-
тувчиларни ўзим учун энг катта куч, таянч ва 
суянч, деб биламан. Сизларнинг ҳал қилувчи 
аҳамиятга эга бўлган фаолиятингизни қўл-
лаб-қувватлаш, сизлар учун муносиб меҳнат 
ва турмуш шароити яратиб беришни Прези-
дент сифатида ўзимнинг муқаддас бурчим, деб 
ҳисоблайман.

Сизларни қутлуғ байрамингиз билан яна бир 
бор чин юракдан табриклаб, барчангизга сиҳат-са­
ломатлик, бахту саодат, масъулиятли ва шарафли 
фаолиятингизда муваффақиятлар, хонадонларин­
гизга файзу барака тилайман.

Доимо фарзандларингиз, шогирдларингиз, элу 
юртимиз ҳурмати ва ардоғида бўлиш бахти насиб 
этсин, азиз устозлар!

Эътиборингиз учун раҳмат.

ЯНГИ ЎЗБЕКИСТОН ОСТОНАСИ 
МАКТАБДАН БОШЛАНАДИ

Ўқитувчилик шарафли, айни пайтда 
ўта масъулиятли ва мураккаб касб. Юр­
тимизда мазкур касб эгаларига ҳурмат ва 
эҳтиром кўрсатиш борасидаги саъй-ҳа­
ракатлар педагоглардан ўз ишига янада 
садоқат ва фидойилик билан ёндашиш­
ни, кенг ва замонавий тафаккур соҳиби 
бўлишни талаб этмоқда. Мактабгача таъ­
лим ҳамда олий ва ўрта махсус таълим 
соҳасида амалга оширилган ишларни ҳам 
алоҳида эътироф этиш жоиз.

Ҳақиқатан ҳам, инсон тарбиясида, ка­
молотида устозларнинг хизматлари улуғ. 
Бу йилги пандемия билан боғлиқ қий­
ин шароитда ҳам жонкуяр ўқитувчилар 
ўз ишини давом эттирмоқда. Аксарият 
мактабларда янги ўқув йили бошланди. 
“Онлайн мактаб” лойиҳаси ва масофавий 
таълим йўлга қўйилди. Таъбир жоиз бўл­
са, бугун ўқитувчилар иккита фронтда 
кураш олиб бормоқда.

Президент тарихга назар солиб, IX-
XII асрларда юртимиз ҳудудида биринчи, 
XV асрда иккинчи Ренессанс порлагани­
ни таъкидлади.

– Кўпчилик зиёлилар қаторида мен 
ҳам бир фикрни ҳамиша катта армон би­
лан ўйлайман: мамлакатимизда учинчи 
Ренессансни ХХ асрда маърифатпарвар 
жадид боболаримиз амалга оширишлари 
мумкин эди. Улар “Илмдан бошқа нажот 
йўқ ва бўлиши ҳам мумкин эмас”, деган 
ҳадиси шарифни ҳаётий эътиқод деб бил­
дилар, – дея таъкидлади Президент.

Ўқитувчи ва мураббийлар байрами 
муносабати билан имзоланган фармон­

га мувофиқ, халқимизнинг озодлиги ва 
фаровон ҳаётини таъминлаш йўлида 
фидокорлик кўрсатиб, миллий таълим 
ва тарбия тизимини яратишга беқиёс 
ҳисса қўшган маърифатпарварлар Аб­
дулла Авлоний, Маҳмудхўжа Беҳбу­
дий ва Мунавварқори Абдурашидхонов 
“Буюк хизматлари учун” ордени билан 
тақдирланди.

Шунингдек, Президентимизнинг те­
гишли фармонига мувофиқ, мамлакати­
мизда таълим тизимини халқаро стан­
дартлар асосида ривожлантириш, соҳага 
доир ислоҳотларни муваффақиятли амал­
га ошириш, ўқув-тарбия жараёнига илғор 

хорижий тажрибалар, инновацион педа­
гогик ва ахборот-коммуникация техно­
логияларини кенг жорий этиш ишларига 
қўшган муносиб ҳиссаси, ўқувчиларга 
илм-фан асослари ва замонавий касб-ҳу­
нарларни ўргатиш, уларнинг интеллекту­
ал салоҳиятини юксалтиришдаги катта 
хизматлари, юқори малакали кадрларни 
тайёрлаш, ҳар томонлама соғлом ва бар­
камол авлодни вояга етказиш, ёшларни 
она Ватанга муҳаббат, истиқлол ғоялари­
га садоқат руҳида тарбиялаш йўлидаги 
ибратли фаолияти ҳамда ижтимоий ҳа­
ётдаги фаол иштироки учун бир гуруҳ 
устоз ва мураббийлар фахрий унвон, ор­

ден ва медаллар билан мукофотланди. 
Шавкат Мирзиёев Ўзбекистонда янги 

Уйғониш даври, яъни учинчи Ренессанс 
пойдеворини яратиш асосий мақсад қи­
либ белгиланганини таъкидлади.

– Буюк аждодларимизнинг бетакрор 
ва ноёб илмий-маънавий мероси биз учун 
доимий ҳаракатдаги ҳаётий дастурга ай­
ланиши керак, – деди Президент. – Бу ўл­
мас мерос ҳамиша ёнимизда бўлиб, бизга 
доимо куч-қувват ва илҳом бағишлаши 
лозим. Авваламбор, миллий таълим ти­
зимини ана шундай руҳ билан суғориши­
миз керак.

Қайд этиш лозимки, бу галги бай­

рам тадбири ўзига хос тарихий мулоқот 
шаклида ўтди, дейиш мумкин.

Тантанали тадбирда сўзга чиққан 
устоз ва мураббийлар таълимдаги муам­
моларга ечим топиш, соҳани янада риво­
жлантиришга оид амалий таклифларини 
билдирдилар. 

Президентимиз ҳар бир раҳбар ўз ҳу­
дудидаги, айниқса, қишлоқлардаги макта­
блар ҳолатидан доимий хабардор бўлиши, 
у ердаги муаммо ва камчиликларни барта­
раф этиши лозимлигини таъкидлади.

– Биз кўзи ёниб турган истеъдодли 
ёшларга шароит яратмасак, ҳеч қачон 
мақсадга эриша олмаймиз. Агар олинган 
билим пухта бўлсагина диплом ўз кучи­
ни кўрсатади. Бунинг учун ёшларга мак­
табда сифатли таълим бериш лозим. Янги 
Ўзбекистон остонаси мактабдан бошла­
нади, – деди давлатимиз раҳбари. 

Зиёдулла ЖОНИБЕКОВ,
ЎзА мухбири

ЎªИТУВЧИ ВА МУРАББИЙЛАР – ЯНГИ ЎЗБЕКИСТОННИ БАРПО 
ЭТИШДА КАТТА КУЧ,  ТАЯНЧ ВА СУЯНЧИМИЗДИР

ЎЗБЕКИСТОН КУЗИ

Сарин нафас билан кириб келди куз,
Куйган кўнгилларга босгандай малҳам.
Иситма – ситамдан қутулди кундуз,
Симобдай суюлди кумуш кеча ҳам.
Осмон этагида қайралган чақмоқ
Тиғига сув пуркаб қўяр сумбула.
Оққуш буржидаги юлдузлар чақноқ –
Порлайди парвозли табассум ила.
Қанотли тонгларнинг укпар туси бу,
Ўзбек диёрининг сўлим кузи бу.

Юкли келинчакдай оғироёқ боғ
Маҳрам, доя дастга сарватин тутар.
Полизлар кўчага очганча қучоқ,
Савдоли совчидан муждалар кутар.
Сир айтар соғинчдан сарғайган беҳи
Қон ютиб, қизарган анорга беҳол.
Дўлана – тоғларнинг навраста беги
Нозли наъматакка термилади лол.
Ишқи пок улуснинг ризқи рўзи бу,
Ўзбек диёрининг тўкин кузи бу.

Мевасиз дарахтлар – толми ё терак –
Эрта сўлиш олиб, сарғайиб-сўлар.
Қалбида занг-зардоб силқиса керак,
Тўкилиб, зорланиб, зурриёт сўрар.
Тебраниб қўяди кайвони чинор,
Мезон тўрларидан тозалаб устин:
“Ахир, ҳар оғочнинг ўз ҳосили бор –
Ким қувват бўлажак, ким бўлгай устун…”
Кекса табиатнинг оқил сўзи бу,
Ўзбек диёрининг дониш кузи бу.

Нодир ЖОНУЗОҚ

РУ¥ИМДА  ¢АР£  ПИШГАН  МЕВАЛАРИМ  БОР

К¤НГИЛ 
МУЛКИ ИЧРА

Камон ўқи каби учган турналар
Нишонга олурлар иссиқ ўлкани,
Туллаган товуқнинг бағри тирналар –
Бошида сезаркан қуюқ кўлкани.
Минг йиллик ҳикматни бекитган пирдай
Тошёнғоқни кўмиб қўяди қарға.
Далалар қўйнига яшиндай киргай
Бургут – еру кўкни кузатган дарға,
Сергак табиатнинг ўткир кўзи бу,
Ўзбек диёрининг зийрак кузи бу.

Бир ёнга йиғади тилла болини
Ўргимчакни қувган асалари ҳам.
Хилватда ўйлайди қалтис ҳолини
Хазонга бекинган қўнғизлар пурғам.
Ҳаттоки пашшанинг жон қайғуси бор,
Уйқучи кирпи ҳам тўплайди озиқ.
Деҳқон қадамини кузатар ҳушёр
Файласуфдай қотган сур юмронқозиқ,
Тирикчилик изни – ҳаёт изми бу,
Ўзбек диёрининг тийрак кузи бу.

Қари тут остига осилган қозон
Ўзбекнинг совимас қалбидай қайноқ.
Эгатлар ичида куймаланган жон
Тоқатин қайрайди: чаноқлар – қайроқ.
Момиқ мағзига зид – нони кўп қаттиқ,
Туси оқ бўлса-да, заҳмати қора.
Қанча юракларга қадаган у тиғ,
Қанча тақдирларни қилган чилпора...
Оқибат, элнинг оқ бўлган юзи бу,
Ўзбек диёрининг ёруғ кузи бу.

Даштларда уйғонган девона қуюн
Бўй чўзиб, булутлар тўдасин қувар.
Ёмғир куйлаганча қиркуяк куйин,
Саратондан қолган доғларни ювар.
Адирлар бағрини тутар жалага,
Чанқаган унгурлар ичар симириб.
Шира бойлаган ўт бўлиқ далада
Йилқилар уюри кишнар семириб, 
Бедовни маст қилган майса иси бу,
Ўзбек диёрининг тотли кузи бу.

Чанг-тўзон кўтариб қайтади пода,
Сигирлар эриниб босар туёғин.
Отини салт қўйиб, келар пиёда
Чўпон ўйнаганча ирғай таёғин.
Бузоғу қулунлар югурар – сулув,
Жонсарак қилганча отар итини.

Довон ошиб келган музаффар сурув
Қишлоққа таратгай андиз ҳидини, 
Барака ташиган қўю қўзи бу,
Ўзбек диёрининг сероб кузи бу.

Кеча чатнаб турган оловдил тошлар
Сўнган кўмир каби шикаста, синиқ, 
Бўзбола ҳислари сингари тошган
Сой сокин – қария ақлидай тиниқ.
Қоқилсанг, юзингни тирнар – тунов кун
Пойингда билқиллаб ётган қатрон йўл.
Бўзқоя – ўчоғи намиққан човгун,
Субҳидам кўзёши – шудринглардан ҳўл,
Тийра моҳнинг тонгда қолган изи бу,
Ўзбек диёрининг биллур кузи бу.

Ёмғирда ивиган дароз шаҳар ҳам
Кўлмакда томоша қилгай аксини.
Сержило чироқлар ёғду сочган дам
Кузатар шуъла ва ранглар рақсини.
Самода мушаклар порлаган онда
Оний гўзалликдан қийин кўз узмак. 
Байрамдан бўшаган очиқ майдонда
Томоша бошлайди режиссёр Кузак,
Бастакор мавсумнинг айнан ўзи бу,
Ўзбек диёрининг рангин кузи бу.

Кўзларин ишқалаб уйғонган бола
Такрор титар янги дафтар-қаламин.
Мактабга боради бу йил илк бора –
Офтоб одимига мослаб қадамин. 
Қўлидан етаклаб олган ойиси
Ҳис қилар: олдинга тортар келажак.
Димоғин босади янги ой иси,
Юлдузлар йўлига томади чак-чак:
Элнинг байроқдори – ўғил-қизи бу,
Ўзбек диёрининг порлоқ кузи бу.

Қуввати камайган нуроний чолдай
Ҳар кун сал эртароқ ёнбошлар қуёш. 
Шом иниб, оила оғуши чорлар,
Йиғилар дастурхон узра кекса-ёш.
Кузнинг ҳавосидан гап очилган чоғ
Баҳор ҳавасидан сўзлар ёш-яланг.
Ўртага қўйилгач буғланган товоқ,
Гап тиниб, қошиқлар бошлаб қолар “жанг”,
Покиза меҳнатнинг ҳалол тузи бу,
Ўзбек диёрининг тансиқ кузи бу.

Баҳайбат гавдасин ташлар салқин тун,
“Уҳ” тортиб юборар кимсасиз сўри.

Қасамин унутиб, пуркайди тутун
Етти ой чидаган кашанда мўри.
Бағрини зич ёпиб олар дераза –
Совуқ йўлин тўсган шаффоф ясовул.
Беруҳ райҳонларга тутади аза
Токчадан термилган тувакдаги гул,
Қавс ўқ-ёйида қотган музи бу,
Ўзбек диёрининг кечки кузи бу.

Ўзимча куздан сўз очдим, ажиб ҳол,
Қилмоқчи бўлдимми сийратин тасвир?!
Ҳолбуки, менгача не-не шоир лол
Ва таслим бўлганди сонсиз мусаввир.
Сўз етмас, ожиздир ҳар қандай бўёқ,
Минг битта жилвага эга ҳар ранги.
Толедир – ҳуснига жим боқиб тўймоқ,
Қалбга жо айламоқ ҳар сас-жарангин.
Тангри санъатининг нодир жузи бу,
Ўзбек диёрининг тенгсиз кузи бу!

ҚИСМАТ ТАҚВИМИ

Август шашти бу йил эртароқ сўнди,
Сентябрь сув пуркаб босди тафтини –
Олтин силсиланинг келгандай сўнги,
Бой бериб қўйди Ёз иссиқ тахтини…

Ерни бўйсундирди Куз салтанати,
Сарғиш ёрлиқларин юборди ҳар ён:
Рангларни ўзгартган жоду санъати
Яшил нигоҳларни қилди кўп ҳайрон.

Борлиқ қойил қолиб Кузнинг қурбига,
Хирмонига тўкди бору будини –
Маҳлиё бўлгандай янги урфига,
Ақлини олгандай эски удуми…

Аммо муваққатдир буларнинг бари, 
Пистирмада пойлаб ётар Декабрь –
Қўққис ҳужум қилгай бўрон лашкари,
Кузакни ағдариб, қувгай беқадр.

Сўнг уч ой Қиш қилич қайрар, пайдар-пай
Совуқ фармонларин ёғдириб кўкдан.
Қаҳрига ўралиб заиф тортган пайт
Оёғидан чалар гул билан Кўклам.

Шундоқ чарх уради бу кўҳна даввор,
Шундай давом этар давр мароми.
Фалакнинг созланган ўз соати бор,
Вақтида янграгай бонги – қарори.

Ҳар мавсум ўзича қилса-да таъбир,
Ташрифи шитоб ё кўринса-да суст –
Ёз умрин узайта олмас Сентябрь,
Кузни кечиктира олмайди Август.

Биз эса дорбозмиз, лангарчўп қўлда,
Қисмат – замон тиғи узра югурмак.
Фақат собит қолгай бу кескир йўлда
Фаслларга тобе бўлмаган Юрак!

БОҒ

Кузга ҳозирланиб келди ҳар дарахт –
Шиғил мевалари турар осилиб.
Имтиҳонга тайёр талабадай тахт,
Пешкаш қилсам дейди ғиж-ғиж ҳосилин.

Зафарли йўлларда қозонган сархил,
Рангин бисотини кўз-кўз қилган чоғ –
Темурбек лашкари сингари аҳил,
Улуғвор қўшинга ўхшайди бу боғ.

Жангу жадал кечиб келдилар бунга,
Заҳмат ила судраб залворли кўчин:
Гоҳо димоғлари тўлиб тутунга,
Танларида сезиб тиғбўрон ўчин.

Кўнгли бўш мевалар қолди тўкилиб
Қисматнинг қоп-қора қуюнларида.
(Эсласа, бўғзини кесар ўкирик,
Тўзғийди энг тотли суюнчлари-да)

Лекин ҳозир байрам, қутлуғ тантана!
Музаффар руҳини қилгай намойиш.
Сийлиғу ёрлиқлар қилмас-ку таъма –
Ифтихор ҳиссига билдиргай ройиш.

Муборак қаторда турибман мен ҳам,
Руҳимда ғарқ пишган меваларим бор.
Умидим – баҳомни қилмас сира кам
Қадримни билгувчи холис харидор.

Собит дарахт каби келдим йиғиниб,
Ҳар қандай сўроққа турибман-ку шай.
Томирларим титрар – бир бор йиқилиб,
Имтиҳонга қайта кирган толибдай.

Мадад бер, Боғбоним, эй олий пешво,
Саодат нафаси сиғмас ўпкамга:
Баҳорга гул билан чиқажак пешвоз –
Кузнинг синовидан омон ўтганлар!

* * *
Хажринг алами тушдию бошимға балолиғ,

кўргузди саросар,
Доғи фироқингда ажаб кори хатолиғ,

то фурсати маҳшар.

Гарчи висолинг ғамидин қилғали  бедор,
кўнгулни умидвор,

Субҳи фароғатда қуёш нури зиёлиқ,
чу бўлди мунаввар.

Дарди фироқида ажаб чиқди фиғоним,
ҳам куйди забоним,

Улки санам лутфида ҳар сўзи даволиғ,
гуфтори суханвар.

Гулшан кўринур кўзима ҳар ғунча очур боғ,
ки роҳати андоғ,

Хоби саодатлиғу кундузи сафолиғ беҳиштга баробар.

Ашки селобида магар хайрини Мумтоз, этгуси сарафроз,
Жаври ситамгарға ҳабиб айла фидолиғ –

чу ажри муқаррар.
 

* * *                
Кўнгил кўшки гузар бўлсин санингдек ошно бирла,                                                     
Хаста дилга назар бўлсин шафоат ҳам дуо бирла.   

Мени гарчи этиб ошиқ, кўрурсан хажрингга лойиқ,
Розиман – ишқ хатар бўлсин сендан келар жафо бирла.

Тилаб васлингни йиғларман, дилу жонимни тиғларман,
Муждалар хушхабар бўлсин етиб розинг наво бирла.

Ажаб бўйи муаттарсан, ҳам нигоҳи мунавварсан,
Офтоб ё қамар бўлсин менга ишқинг зиё бирла.

Муҳаббат ҳам ибодатдир, жаннатига далолатдир,
Адолат қил – самар бўлсин садоқат ҳам вафо бирла.

Назми Маҳбубни тузгайман, умр шарҳини ёзгайман –
Ҳаётим шоҳ асар бўлсин яратгандан раво бирла.

* * *         
Бу не толе бахт эрурким, дўст кўнгулда зар қадар,
Онча бўлғай ким билур зар қадрини заргар қадар.

Мулки кўнгул ичра қадри бўлмагай хошоку хор,
Дўст учун кўрмам раво бад зарраи сарсар қадар.

Гар санга имдоди ўлмас сидқи имон кўрмамиш,
Айлагил ботинни тафтиш, пок тутиб гавҳар қадар.

Дўсти нодонни фаҳм эт, ки тамахсур этмасун,
Хурдабинлар ичра бўлғил мушки хуш анбар қадар.

Сен расолиқ дўст тиларсан айлагил кўнгулни пок, 
Қолмагай зўр бирла, англа нур тилаб ахтар қадар.

Айла рўзингга ҳидоят, илми бисёрлар билан,
Қолмагай кўлмак билан дўст етгуси кавсар қадар.

Ваъдаи Ҳақни унутма: этгасен  Холиқни дўст,
Айлагай ўзига Маҳбуб фурсати маҳшар қадар.

МУМТОЗ МАҲБУБ

ЛАХ,ЗАЛИК
БАХТ

Рахшона АҲМЕДОВА

Аёл ётган бинодан чиққан ҳамши­
ра қиз рўпарадаги бинога шошаркан, 
ўйдим-чуқур ерда туртиниб кетди. Шу 
пайт бинодан ҳамкасби чиқиб келар­
ди. Улар ҳовлида қўл бериб кўришгач, 
шифохона ҳовлисига ҳали ҳам асфальт 
ётқизилмагани ҳақида бошланган суҳ­
батлари зум ўтмай ойлик маош масала­
сига кўчди. 

Аёл ётган хона бинонинг иккинчи қа­
ватида эди. У суҳбатни чала-ярим эши­
тар, бу оз бўлса-да, дардлар қийноғини 
унуттиргандай бўлиб чалғитди. Аслида 
бу шифохонада ҳаётдан умидини узиш 
арафасидаги, ўша “номи қурғур” касал­
га чалинган беморлар ётарди. 

Аёлни бу ерга олиб келишганида 
аҳволи жуда ёмон, оғриқ зўридан фақат 
инграрди, холос. 

Шифокор шошилинч бир нечта до­
рилар ёзиб берди, муолажа бошланди, 
оғриқлар бироз чекинди, бироқ бутун­
лай қолганича йўқ.

Суҳбат давом этарди. 
– Ҳа, нимасини айтасан, Нози. Эр­

та-индин «мактаббозор» бошланади, 
ойликни тезроқ беришса яхши эди. 
Шу якшанба болаларга керак нарсаси­
ни олиб бериб келардиму қутулардим, 
– деди нариги бинодан чиқиб келган 
дўмбоқ ҳамшира. 

Аёл болалар ҳақида ўйлади. 
– Болали аёл учун ҳаёт қизиқ бўлса 

керак, – деди пичирлаб. – Болалар бўл­
са, қандай яхши...

Хўрсиниш ортидан эски дард 
қўзғалди. Унда фақат бир мартагина 
шунақа имконият бўлган ва ўшанда 
муҳаббат деб боладан воз кечган. Қора­

чагина, қотмадан келган шифокор аёл 
куйинганча, “Бошқа ҳомиладор бўлол­
маслигингиз мумкин, тушуняпсизми?”, 
деб ҳар қанча қароридан қайтаришга 
уринмасин, аёл рад этган, сўзида қатъ­
ий туриб олганди. 

– Керак эмас, олиб ташланг...
– Одамлар болам бўлсин, деб йил­

лаб даволанади, тирноққа зорлар қан­
ча... – Шифокор ҳар нима демасин, қа­
роридан қайтмаган: 

– Тушунмаяпсиз, у истамайди? 
– Сиз-чи?
– Мен ҳам хоҳламайман.
Ўшанда шошиб қарор қилгани­

ни кейинроқ тушунди. Ёлғиз кечала­
ри туғилмаган боласини ўйлаб йиғлаб 
чиқадиган бўлди. Афсус-надомат қал­
бини ўртарди...   

Суҳбат мавзуси энди бошлиқ маса­
ласига кўчди ва овозлар бирдан паст­
лади. Шу кунларда беморлар 
орасида шифохона бош ши­
фокори Ҳасанов ҳақида турли 
миш-мишлар айланиб юрар­
ди. Ушбу лавозимга яқинда­
гина тайинланган, ёш, новча­
бўй, елкалари кенг, мўйловдор 
бу шифокор йигит ҳамшира­
лар орасида ҳам талаш эди. 
Уни бир кўришда севиб қолган аёллар 
беморлар орасида ҳам топиларди. 

Ҳасанов деганларининг ўзи ҳам 
аёлларга суяги йўқ, хушомадни жо­
йига қўяр, ўта “хушмуомала”лигидан 
унинг эрталабки кўрик пайти тушликка 
қадар давом этарди, беморлар у билан 
узоқроқ суҳбат қуришни истардилар. 

Аёл дераза олдида зерикди, қола­
верса, икки ҳамширанинг суҳбати энди 
тузук-қуруқ эшитилмай қолди. 

Шу пайт кутилмаганда эшик очил­
дию бир қучоқ гулдаста кўтарган йигит 
кўриниш берди. 

– Ассалому алайкум. Узр. Сизга бе­
риб юборишди, – деди ва гулдастани 
бир бўлак қаттиқ нон ётган стол устига 
қўйиб индамай чиқиб кетди.

Аёл кўзларига ишонмади. Қувонч­
дан порлаган бу нигоҳлар гоҳ гуллар­
га, гоҳ эшикка боқар, аллақандай ажиб 
ҳислар чулғаб олганди. Гулдаста олма­
ганига ҳам неча йил бўлди? Ўн йилми 
ёки беш? Эсида йўқ. Йўқ-йўқ, эсида 
экан. Адашмаётган бўлса, икки йилча 
олдин туғилган кунида олиб келганди. 
Ўшанда ҳам шифохонада, худди шу­
нақа кийимда эди. 

Торт билан бир қучоқ қип-қизил 
атиргул. Ҳамкасблари стол атрофида 
бирга ўтириб, торт ейишганди. Сўнг 
кулишиб анча ўтиришган, тузалиб ке­
тишини айтиб умид уйғотишган.  

Кейин ярамай қолди, оғриқ жони­
дан ўтди. Букчайиб олганча, ўзига ке­
лолмай узоқ ётарди. Сўнг ишдан бў­
шаб кетишга мажбур бўлди. Шу билан 
йўқлайдигани қолмади. Йиллаб давом 
этадиган бу хасталик кишини эзиб 
юборар экан. На ўлимдан дарак бор, 
на яшашга умид... Эртанги кунингни 
режа қилолмайсан, ўтганига шукрона 
айтолмайсан, чунки бу ниҳоясиз азоб­
лар жонингга бир лаҳза тин бермайди. 
Тиш оғриғидай лўқиллаб, симиллаб 
ичингдан кемиради. 

Аёл энди кароватда оёқларини паст­
га осилтириб олган кўйи ўтирар, гул­
дастага қараб ўй сурарди. Оғриқлар 

эсдан чиқа бошлади. “Эҳтимол, бош 
шифокор юборганмикан?” Хаёли­
дан яшин тезлигида ўтган бу тахмин 
ҳақиқатга яқин келарди. Чунки ши­
фохонага ётганидан бери бош шифо­
корнинг хушомад аралаш сўз қотиши, 
меҳрибончилиги ортган бўлса ортдики, 
камайгани йўқ. Мана, бугун хонадоши­
га жавоб бериб юбордию “Ёлғиз ўзин­
гиз қолдингиз, Барнохон. Навбатчи 
кунлар келиб тураман, зерикмайсиз”, 
деди иршайиб. 

“Бироқ ундай десанг, гул бергиси 
келган одам бирор баҳона топиб, ўзи 
олиб келарди-да, кимдандир бериб 
юбормай...” 

Бир-биридан чиройи очилиб, қув­
наб турган, дуркун бу гуллар аёл қал­
бига чексиз завқ-шавқ улашди. Унинг 
кўзлари гулларга қараб туриб қувонч­
дан порлар, тан олмаса-да, ич-ичидан 
севинарди. 

“Балки, у юборгандир...”,  аёл ўйла­
ниб қолди. 

У дегани бир пайтлар қалбининг 
соҳиби, ягонаси, ўн йил бирга яшаб, 
сўнг ажрашиб кетган “севгилиси” эди.

Уни охирги марта ўзи ҳайдаб солган. 

Унинг бемаҳал келишлари жонига тек­
кач, ўзини ёш боладек, алданиб юрган 
каби ҳис қилганди. Эринг бору бироқ 
борлигини билмайсан ёки йўқ деёлмай­
сан. Ёлғиз тунлар болиш қучоқлаган­
ча тонг оттирасан. Ширин сўзларини 
эшитгинг келади. Ўзингники бўлиши­
ни истайсан. Соғиниб энтикасан. Сўнг 
уйқусиз тунлар тугаб, эндигина уйқуга 
кетганингда, у пайдо бўлади...

Бошқа келмаслигини айтиб, эшикни 
юзига ёпгач, шу-шу остона ҳатлаб қа­
дам босмади. Уни ўзи ҳайдадию бироқ 
юрагининг бир парчасини юлиб отган­
дек бўлди. Ўн йилига ачинди. У билан 
ўтказган кунлари, тунларини ўйлаб 
сиқилди. Севги-муҳаббатнинг уйига ўт 
қўйгиси келди, муҳаббатни қарғади. 

Уни илк бор учратган пайтлари ўн 
тўққиз ё йигирмада эди. У шун­
чалар самимий сўзлардики, ўгай 
она қўлида ўсган қиз учун бу олий 
туҳфадек, Тангрининг мукофоти­
дек туюлди. Унинг ширин сўзи­
га алданиб ортидан шаҳарга кел­
ди. Ҳар йўлида туртиниб, ёлғиз 
яшашни ўрганди. Урилиб-сури­
либ ҳаёт ўнқир-чўнқирларига кў­

никди. Ўн йил унинг алдовларига ишон­
ди, унинг шартларига кўниб яшади, ахир.  

«Йўқ, у гулдастани ўзи олиб ке­
ларди, шу маҳалгача кимдандир бериб 
юбормаган. Эҳтимол умри оз қолиб­
ди, деб... Шунда ҳам ўзи олиб келган 
бўларди.»

Кутилмаганда яна эшик очилиб, бо­
яги йигит кўринди.

– Кечирасиз, – деди у мўралаб. – Гул­
дастани олсам майлими? Адашибман.

Аёл юзидаги табассум бир зумда 
йўқолди. Қучоғидаги гулдастани юлиб 
кетган йигит ортидан ҳиссиз қараб қо­
ларкан, танасида оғриқ зўрайгани се­
зилди. Ўзини чалғитиш учун беихти­
ёр дераза томон юрди, пастга қаради. 
Энди семизроқ ҳамшира бериги бино­
дан наригисига, озғини эса наригиси­
дан беригисига қараб келарди. Бу гал 
учрашишганида суҳбат бўлмади, ўза­
ро чала-ярим гап-сўзлар ҳавога учди. 
Озғингина ҳамшира қиз бояги жойда 
яна қоқилиб кетди.

Аёл ортиқ ўзини зўрламади. Жойига 
келиб чўзилди, кўзларини юмди, ухла­
гиси келарди. Зора, шунда барини 
унутса...

Юз йилдан зиёд тарихга эга 
бўлган ўзбек театри жадид бобола-
римиз орзу қилган миллий театрни 
шакллантиришга ҳаракат қилди. 
Бизнинг театр 70 йил шўролар ғоя­
си қолиплари асосида ривожлан-
ди, маълум сиёсатга хизмат қилди. 
“Шаклан миллий, мазмунан социа­
листик” шиори остида, “социа-
листик мазмун” ўзбек театрининг 
“шаклан миллий” бўлишига имкон 
бермади. Шундай бўлса-да, саҳ-
на санъатимиз шу даврда профес-
сионал театр сифатида шакллан-
ди, миллий театримизнинг беқиёс 
иқтидорли авлоди юзага келди.

Қарийб 30 йиллик мустақил-
лик даврида ўзбек театри миллий 
қиёфасини топиш учун астойдил 
изланди. Бу йўлда муайян натижа-
ларга эришилди ҳам, лекин театри-
мизда миллий мазмунни замонавий 
саҳна воситалари билан ифодалаш 
услуби бутунлай шакллангани йўқ. 
Бизда ҳали ҳам собиқ совет даври-
дан қолган “буни кўрсатиб бўлмай-
ди”, деган ҳадик, қўрқув сезилиб 
туради. Театримиз бугун бирмунча 
жасоратли бўлиши, жамият ҳаёти-
нинг олд сафида юриши лозим. Бу-
нинг учун театрга кутилмаган куч-
ли, мақсадли импульс керак. Бундай 

кучли туртки ҳукумат томонидан 
мақом, рақс, бахшилик, кино санъа-
тига берилди ва бу ўз натижаларини 
яққол кўрсатяпти.

Фикримча, бу ишни амалга 
ошириш учун мамлакатимизга 
дунёнинг энг илғор театрлари-
ни таклиф қилиб, худди халқаро 
“Шарқ тароналари”, “Мақом ан-
жумани” сингари “Халқаро театр 
фестивали”ни ўтказиш лозим. 
Шунингдек, Ўзбекистон Театр ар-
боблари уюшмасининг маданий 
ҳаётимиздаги ўрнини мустаҳкам-
лаш, уюшманинг мақоми, аниқ 
манзили, вазифаларини белгилаш 
ва унинг қошида “Ўзбекистон 
театр арбоблари академияси”ни 
ташкил қилиш мақсадга мувофиқ. 
Бугун жамият ҳаётида долзарб 
аҳамият касб этаётган мавзулар-
га бағишланган саҳна асарларини 
давлат буюртмаси асосида саҳна-
лаштиришни йўлга қўйиш керак.

 — Сир эмас, ҳозирда режис-
сура театр санъатимизнинг энг 
муаммоли нуқталаридан бири. 
Ҳамон катта авлод режиссёрла-
рининг тажрибаси асқотмоқда, 
улардан кейин ижодий эстафе-
тани қўлга оладиган янги авлод 
эса, таассуфки, майдонга чиқ-
маяпти. Ваҳоланки, театр тақ-
дирини ҳал қиладиган шахс – 
режиссёр экани кундек равшан. 
Сизнингча, масалага қандай 
ечим топиш мумкин? 

— Ёш режиссёрларнинг янги 
авлоди майдонга чиқмаяпти, де-
ган фикрингизга унчалик қў-
шилолмайман. Сабаби, ҳозир 
кўпгина театрларимизда бош ре-
жиссёрлик лавозимига ёшлар тай-
инланган. Улар бутун вужуди би-
лан ишга киришган, шу вақтгача 
бир нечта арзигулик спектакллар 
саҳналаштиришга ҳам улгуриш-
ди. Ўзбек Миллий академик драма 
театрининг “Жалолиддин Мангу-
берди”, Жиззах вилоят мусиқали 
театрининг “Айиқ”, “Тошкентга 
саёҳат”, Наманган вилоят мусиқа-
ли театрининг “Ўлан”, “Оромижо-
ним сен ўзинг”, Андижон вилоят 
мусиқали театрининг “Юлдузли 
тунлар”, Ўзбекистон давлат дра-
ма театрининг “Сенга интизор-
ман” спектакллари фикримнинг 
ёрқин далили. Бердақ номидаги 
қорақалпоқ театрида саҳналашти-
рилган “Лувр ўрдаги” спектакли 
Бишкекда ўтказилган “Айтма-
тов ва театр” халқаро фестивали­
да катта муваффақиятга эришди, 
ёш режиссёрларнинг республика 
“Дебют” фестивалида ғолиб бўл-
ди. Бу ёшларнинг бари шогирд-
ларим, улар билан фахрланаман. 
Ушбу спектаклларда ёш режис-
сёрларнинг шижоати, дадиллиги, 
мақсади, ижодий позицияси аниқ 
сезилиб турибди. Энди уларни 
қўллаб-қувватлаш, ҳимоя қилиш, 
рағбатлантириш зарур.

Саҳна санъатининг тақдири, 
бугуни ва эртаси театр режиссёри-
га, унинг иқтидори, дунёқараши, 
ватанпарварлиги, ижодий салоҳи-
ятига боғлиқлигини бутун дунё 
билади. Жаҳондаги юзлаб машҳур 
театрларнинг режиссёрлар номи 
билан аталиши ҳам бежиз эмас. 
Бутун дунё билади, биз ҳам би-
ламиз, фақат амалда... режиссёр-
нинг асл мавқеи, имкониятлари, 
ҳуқуқлари аниқ белгиланмаган.

Биринчидан, театр режиссёри-
нинг театрдаги ўрни (мақоми) 
“совет даври”дан қолган қоидалар 
асосида ўлчанади. Театр бадиий 
интеллектуал санъат маскани бўла 
туриб, унинг бутун тақдири ижод-
кор режиссёрга эмас, театр дирек-
торига – ташкилотчи, бошқарувчи, 
иқтисодчи киши қўлига топши-
рилган. Тиббиёт муассасаларини 
бош шифокор бошқаради, чунки у 
жойда энг муҳим фаолият – инсон 
саломатлиги назорат қилинади. Бу 
масалада фақат шифокор ҳал қи-
лувчи. Театрда энг муҳим фаолият 
санъат – бадиий юксак спектакль! 
Лекин бу ерда бош режиссёр ҳеч 
нарсани ҳал қилмайди! Театрда 
унинг ҳеч қандай юридик ҳуқуқи 
йўқ. Назаримда, театрлар бошқа-
рувини унинг асосий ижодкори – 
бош режиссёр (бадиий раҳбар) их-
тиёрига бериш лозим эди.

Иккинчидан, ҳозир театрлар-
да иш бошлаган ёш режиссёрлар 
ҳимояга муҳтож! Театрларнинг эски 
иш юритиш тизими, театр жамоа-
сида илдиз отган “иқтидорсизлик”, 
“гуруҳбозлик”, “ижоддаги юзаки-
лик”, бунга яна “директор яккаҳо-
кимлиги” қўшилса, ижодкор ре-
жиссёрнинг мақсадларини амалга 
ошириши деярли имконсиз бўлади. 
Ижодни талаб қилган режиссёр эса 

ўша заҳоти “қаҳри қаттиқ, жамоа 
билан тил топишолмаган” бўлиб 
чиқади ва дарҳол унинг устидан 
юқорига “хат ёзишади”. Мен театр-
ларда ҳақиқий ижод билан шуғулла-
наётган ҳар бир режиссёр Маданият  
вазирлигининг  ҳимоясида бўлиши 
лозим, деб ҳисоблайман. 

Учинчидан, режиссёрлик кас­
бига ўқимоқчи бўлган ёшларни 
танлаш ва уларни ўқитиш тизими 
ислоҳотга муҳтож. Кўп йиллар да-
вомида Санъат ва маданият инсти-
тутида бўлажак ҳамкасбларимга 
сабоқ бердим, бу соҳадаги муам-
моларга гувоҳ бўлдим. Агар биз 
режиссёрларни ўқитаётган бўлса-
гу улар театрга келмаётган бўлса, 
демак, таълим тизимида қандай-
дир жиддий хатога йўл қўйяпмиз. 
Буни ўз вақтида англаб, бартараф 
этишимиз жуда ҳам муҳим. Ўрта 
мактабни тамомлаган ҳар қандай 
ўқувчи режиссёрлик касбини эгал-
лашга тайёр бўлмайди. Бу соҳада 
ўқимоқчи бўлган ёшлар институт-
га келгунларига қадар театр санъ-
ати, режиссёрлик касбининг алиф-
боси билан таниш бўлишлари, оз 
бўлса-да, амалий тажриба ортти-
ришлари керак ёки режиссёрлик 
иккинчи касб сифатида ўқитилса 
тўғри бўлади, деб ўйлайман.

 Яна бир гап. Режиссёрларнинг 
ойлик маошлари улар касбий маж-
буриятларининг мураккаблигига 
нисбатан жуда паст белгиланган. 
Институтни битирган жуда кўп ёш 
режиссёрлар театрга бормай, мут-
лақо бошқа ишлар билан шуғул-
ланаётганининг асосий сабаблари-
дан бири ҳам шу. Ҳозирда театрни 
бошқараман, деб майдонга чиққан 
шогирдларимизни қўллаб-қувват-
лаш, ҳимоя қилиш, имконият яра-
тиб бериш зарур вазифалардандир. 

– Жаҳон классик драматур-
гиясини саҳналаштириш театр­
нинг чинакам ижодий салоҳия-
тини синовдан ўтказиши маълум. 
Ўзбекистон давлат драма театри­
га бош режиссёр этиб тайин­
ланганингиздан сўнг дастав-
вал итальян драматурги Карло 
Гольдонининг “Икки бойга бир 
малай” комедиясини саҳнага 
қўйдингиз. Назаримда, бу обдон 
ўйланган танлов эди, айнан “Ко-
медия дел-арте” (“ниқоблар ко-
медияси”) услубида яратилган 
мураккаб асар орқали театрдаги 
мавжуд қолиплар парчаланди, 
актёрларнинг имкониятлари кен-
гайди, театр ҳаётида ижобий ўзга-
ришлар кузатилди. Бироқ бу жа-

раён барча театрларимизда ҳам 
тизимли эмас, мумтоз асарлар ўр-
нига репертуарлар “ҳазми енгил” 
томошалар билан тўлдирилаётга-
ни кишида таассуф уйғотади... 

— Миллий театримизнинг 
буюк бир авлоди классик драма-
тургияда шаклланган ва шуҳрат 
қозонган. Аброр Ҳидоятов – 
Отелло, Шукур Бурҳонов – Эдип, 
Олим Хўжаев – Юлий Цезар, Сора 
Эшонтўраева — Дездемона, Наби 
Раҳимов – Яго ва ҳоказо. Албатта, 
ҳар бир спектакль, аввало, томо-
шабин учун саҳналаштирилади, 
шу билан бирга, ҳар бир спекта-
клнинг театр ривожида ўз ўрни 
бўлади. Мумтоз драматургиянинг 
эса театр бадиий-ғоявий даража-
сини ошириш, актёрлар маҳорати-
ни чархлашдаги аҳамияти беқиёс. 

Театр ислоҳотчиси, буюк Ста-
ниславский яратган “актёрнинг 
қиёфага кириш санъати” театрла-
римизда жуда ҳам ноёб ҳодисага 
айланган. Актёр ҳар бир ролига 
мос ижро услубига эга бўлиши, бу 
услубни яхши эгаллаши ва ундан 
моҳирлик билан фойдалана олиши 
шарт. Афсуски, актёр бунга инсти-
тут даргоҳидан тайёр бўлиб келмай-
ди, бу тажрибани у айнан театрда 
орттиради. Шу боис театрларимиз 
актёрлик ижро услубларининг тур-

ли  йўналишларини амалда синаш­
лари жуда ҳам зарур. Станиславс­
кийнинг “кечинма театри” услуби, 
Франция театрида туғилган “коме-
ди дель-арте” театри, Брехтнинг 
“эпик театри” ва яна бир қанча за-
монавий театр услубларини қачон 
ва қандай қўллаш кераклигини ак-
тёрларимиз беш қўлдай билишлари 
зарур. Лекин, афсус...

Театрларда классик асарлар 
танлашда: “... бу асар қатнашувчи-
ларини ижро қиладиган актёрлар 
йўқ”, “бу асарни саҳналаштириш-
га кучимиз етмайди...” қабилидаги 
принцип мавжуд. Бу қоида ҳамма 
вақт ҳам тўғри эмас. Театр доимо 
тажриба ўтказилиб туриладиган 
ижодий майдон. У ўз имкониятла-
рини чархлаб бориши, янги шакл 
ва ифодалар излаши, керак бўл-
ганида, уни ихтиро қилиши ҳам 
лозим. Кўплаб актёрлар театрда 
бир хил “амплуа” – қолипга ту-
шиб олиб, бир умр мутлақо бош­
қа ижро услубида ҳам роль ижро 
қилиш қобилиятлари борлигини 
билмай ўтиб кетадилар. Бу фожеа!

Театрлар, албатта, йилда битта 
классик асарни саҳналаштириши 
даркор. Тўғри, буни мажбурлаб 
бўлмайди, лекин театр бош ре-
жиссёри, бадиий кенгаши бунга 
жуда жиддий қараши керак. 

– Барча санъатлар сингари 
театр ҳам замон билан ҳамна-
фас бўлмоғи лозимлигини кўп 
таъкидлаймиз. Аммо амалда 
бунга эришиш қийин. Табиий 
савол туғилади: замонамизнинг 
муҳим масалалари театрда акс 
этмаётганини даврнинг шид-
даткорлиги билан хаспўшлаш 
қанчалик тўғри?

– Барча санъатларга қўйил-
ган талабларни театрга ҳам қў­
йиб бўлмайди. Чунки театр кино, 
телевидение ёки газета, журнал-
лар каби ҳозиржавоб бўлолмай-
ди. Унга муайян санага бағиш­
лаб спектакль саҳналаштириш 
вазифасини юклаш тўғри эмас. 
Театрнинг туб мазмуни, асосий 
вазифаси – “инсоншунослик” – 
психологик мураккаб жараён. Шу 
нуқтаи назардан саволингиздаги 
“замонамизнинг муҳим масалала-
ри” ёки “замонавий қаҳрамон” ту-
шунчаларини театрнинг табиати-
дан келиб чиқиб тушуниш керак. 
Замонамизнинг муҳим масалала-
ри театрда акс этиши учун ёки за-
монавий қаҳрамонни саҳнага олиб 
чиқиш учун, аввало, драматург 
бу ҳодисанинг театр руҳига мос 

моҳиятини ҳис қилиши, уни ифо-
далаш услубини топиши зарур. 
Биласиз, театр бир неча санъат-
ларнинг уйғунлигидан туғилади. 
Даврнинг долзарб муаммолари-
ни газетада, телевидениеда қан-
дай бўлса, шундайлигича театрга 
кўчириб бўлмайди. Масалан, ўз 
касбини сидқидилдан, юрак амри 
ила бажараётган тадбиркор, боғ-
бон, қурувчи, шифокор характер-
лари ва қаҳрамонликларини театр 
ўта таъсирчан, мутлақо кутил-
маган шаклда кўрсатиши  лозим. 
Агар, театрни замона шиддаткор-
лигига мосламоқчи бўлсангиз, 
театр “буюртма”нгизни бажа-
ришга киришиб, қаттиқ уринади, 
кучанади, қийналади, вазифани 
қайсидир даражада уддалайди 
ҳам. Лекин натижаси саҳна таби-
атидан йироқ, юзаки, сохта бўлиб 
чиқаверади. Театрга “буюртма”ни 
даврнинг ўзи беради. Давр талаби 
билан туғилган асар – спектакль, 
ҳақиқий санъат асари. “Темир хо-
тин” айнан шундай талаб билан 
яратилган асар эди.

Вақти-вақти билан театрлари-
мизда муайян саналарга, алломаю 
шахсларга бағишлаб фестиваллар 
ўтказиб турилади. Амир Темур 
сиймосига бағишланган фести-
валь эсимда, Соҳибқирон ҳақида 

пьеса ёзмаган бирор драматург 
қолмади, драматургияга ҳеч қа-
чон қўл урмаган ёзувчиларимиз 
ҳам ёзишди. Ушбу асарларни ре-
спубликада саҳналаштирмаган 
бирор театр қолмади. Истаган 
актёр эгнига зар тўн, бошига тож 
кийса, Амир Темур бўлаверди. 
Худди шундай Аҳмад Фарғоний-
га бағишланган фестиваль, “Сени 
куйлаймиз, замондош” фестива-
ли. Кейин Чингиз Айтматов, ун-
дан кейин Абдулла Қодирий... 
Театрларимиз ҳаммасининг ҳам 
уддасидан чиқди. Бироқ мажбу-
риятлар исканжасида бадиий юк-
сак спектакль яратиб бўлмаслиги 
аён бўлди.

— Яқинда таниқли адиб 
Хуршид Дўстмуҳаммаднинг Аб-
дулла Қодирийга бағишланган 
“Ёлғиз” қиссасини муваффақи-
ятли саҳнага қўйдингиз. Адабий 
жараённи мунтазам кузатасиз, 
ёзувчи, адабиётшунослар билан 
ҳамкорлик қиласиз. Афсуски, 
шу жиҳат бошқа театрларимизга 
етишмайди. Замонавий драма-
тургияга жиддий эҳтиёж сезила-
ётган палла адибларни театрга 
жалб қилиш, насрий асарларни 
саҳналаштириш муҳим аҳамият 
касб этади. Бу борадаги мулоҳа-
заларингизни билмоқчи эдик.

— Ҳамма даврларда, ҳатто 
Шекспир замонида ҳам адабиёт-
нинг драматургия жанридан кўра, 
насрда ёзилган асарлари кўпроқ 
ва кучлироқ бўлган. Бу драматург-
ларнинг ношудлигидан эмас, дра-
матургия ўта мураккаб жанр эка-
нидан далолат. Драматургиянинг 
қонунлари жуда ҳам жиддий ва 
чегараланган. Шунинг учун ҳам-
ма ёзувчилар ҳам драматургия би-
лан шуғулланишмайди, айниқса, 
яхши ёзувчилар. Шундай ҳазил-
намо гап бор: “Драматургларнинг 
яхшиси ва ёмони бўлади. Ёмони 
ёмон пьеса ёзади, яхшиси умуман 
ёзмайди”. Умуман ёзмаганидан 
кейин нима қиласиз, яхши ёзил-
ган насрий асарга мурожаат қила-
сиз-да! Насрий асарларни саҳнага 
мослаштириш – бу театр ривожи-
нинг муҳим жиҳати, ижодий жа-
раённинг энг ноёб, юксак палла-
лари. Изланишларнинг мароқли 
кезлари, ижодкорларга берилган 
имкониятларнинг кенглиги. Бутун 
бир китобни саҳнага жойлашти-
риш, бир спектакль вақтига роман 
ёки қиссани сиғдириш – ниҳоят-
да қизиқарли ва мураккаб вази-
фа. Ўзини “театрман” деган ижо-

дий жамоа вақти-вақти билан, 
албатта, бу жараёндан баҳраманд 
бўлиб туриши керак. Режиссёр, 
рассом, актёрлар ихтиёрида кат-
та манба – роман бор, ўз ижодий 
тасаввурингни ишга солиш, ис-
теъдодингни намоён этиш учун 
айни муддао бу. 

Афсус, биз режиссёрлар доим 
ҳам адабий жараённи кузатмай-
миз, тан олиб айтайлик, ўқимай-
миз! “Ўзбекистон адабиёти ва 
санъати”, “Китоб дунёси” газе-
талари, “Шарқ юлдузи”, “Жаҳон 
адабиёти” журналларининг ҳар 
бир сонида саҳна асари бўлишга 
арзигулик ҳикоялар, қиссалар, ро-
манлар эълон қилинади. Шуларни 
диққат билан ўқиган режиссёр ўз 
дидига мос асар топиб, саҳнага 
қўйишига ишонаман. 

— Замонавий медиа олам – 
кино, эстрада, клип, концерт, 
турли шоу ва ҳоказолар аксар 
оммани ортидан эргаштира-
ётир, бундай шароитда театр-
га қизиқиш бирмунча сусайди. 
Хўш, бугун тобора виртуалла-
шиб, асл қадриятларидан йи-
роқлашиб бораётган одамларни, 
айниқса, ёш авлодни қай йўл би-
лан театрга қайтариш мумкин? 

— Ҳозир саволингизга, ёшлар-
ни қизиқтираётган муаммолар-

ни акс эттирувчи асарлар ёзилиб, 
саҳналаштирилса, уларни театр-
га қайтариш мумкин, деб жавоб 
берсам, балки сизни рози  қилган 
бўлардим. Таассуфки, қайтариш 
мумкин эмас. Асл қадриятлари-
дан йироқлашаётган инсонларни 
қайтариб бўладими? Боз устига, 
театрга. Йўқ, бундай бўлмайди. 
Театрга қайтариб бўлмаслигининг 
сабаби, улар ҳеч қачон ўша театр-
да бўлишмаган, болаликдан ошно 
тутинишмаган, уни танимайдилар, 
билмайдилар ҳам. Аслида уларни 
анча олдин театр билан яхшилаб 
таништириш, театрга эҳтиёжманд 
қилиб тарбиялаш лозим эди. 

Адашмасам, бизнинг мактаб­
ларимиз, коллеж, ҳатто институт-
ларимизда ҳам адабиёт дарслари 
асосан маъруза тарзида ўтилади. 
Англия, Япония, Франция, АҚШ 
сингари ривожланган мамлакатлар-
нинг ўқув юртларида эса амалий 
машғулотларга урғу берилади. У 
ердаги адабиёт дарслари театрнинг 
ўзгинаси. Болалар ҳар бир ўргана-
ётган асарларини ижро қиладилар, 
аввал бадиий ўқишлар, кейинчалик 
ҳаракатли ижролар, сўнг роллар 
ижро қилиш ва тузуккина спектакль 
саҳналаштириш билан якунланади. 
АҚШдаги ҳамма катта университет-
лар ўзининг театр биносига эга ва 
бу театрларда доимий спектакллар 
намойиш қилинади. Мен ушбу мам-
лакат театр санъати билан танишиш 
асносида Вермонт штатида бир 
ойга яқин бўлиб, уларнинг театрга 
муносабатига тасаннолар айтдим. 
Ҳар бир мактабда, албатта, қўғир-
чоқ театри мавжуд. Қўғирчоқлар-
ни болаларнинг ўзлари ясашади, 
сюжетларни ҳам ўзлари топишади, 
ёзишади, саҳналаштиришади. Оке-
ан ортини қўя туринг, ўқувчилик 
пайтларимиз қишлоқ мактаблари-
да ҳам театр тўгараклари бўларди, 
битирувчи синфлар тузуккина спек-
такль саҳналаштирарди. Қизиғи 
шундаки, спектаклда роль ижро 
қилганларнинг ярми ўқувчилар, 
ярми ўқитувчилар бўларди.

Кези келганда “инсонларни те-
атрга қайтариш” масаласида бир 
фикрни айтишни хоҳлардим. Те-
атр – оммавий санъат эмас, хос 
санъат. Унга ҳамма томошабин 
бўлиши мумкин, лекин у барчага 
бирдай ёқмайди, таъсир ўтказа ол-
майди. Унинг ўз томошабини бор. 
У фақат томоша қилмайди, саҳ-
надаги ижодкорлар билан бирга 
спектаклда қатнашади, актёрларга 
мадад беради, уларни ўз хайрихоҳ-
лиги, муносабати билан рағбатлан-
тиради. Мен ҳар бир спектаклда 
театрнинг ҳақиқий томошабинла-
рини кузатишни ёқтираман. Улар 
оз эмас. Томошабинларнинг акса-
рияти спектаклнинг маълум кўри-
нишларига ёки бир актёр ижросига 
муносабат билдириб, қарсак чала-
ди. Мен спектаклнинг мутлақо ку-
тилмаган жойларида жўшқин му-
носабат билдирган томошабинни 
излайман, керак бўлса, шунга қа-
раб спектаклнинг баъзи кўриниш­
ларини ўзгартираман ҳам.

Театрларимизда ана шундай 
томошабинлар кўпаяверсин. Улар 
театрдан узоқ кетишмайди, улар-
ни қайтаришнинг ҳам ҳожати йўқ.

 
Шоҳрух АБДУРАСУЛОВ 

суҳбатлашди

ТЕАТР — ҲАЁТ,   ҲАЁТ — ТЕАТР

Давоми, бошланиши 1-саҳифада.

Маълумки, 2019 йили қадимий “Лазги” рақсимиз 
ЮНЕСКОнинг номоддий мероси репрезентатив рўйхатига 
киритилганди. Бу миллий рақсимизнинг жаҳон миқёсидаги 
эътирофи сифатида қалбларимизга ғурур бағишлади. Куни 
кеча эълон қилинган Ўзбекистон Республикаси Президенти-
нинг “Лазги” халқаро фестивалини ташкил этиш тўғриси-
да”ги қарори ҳаммамизни, жумладан, барча санъат аҳлини 
қувонтириб юборди. Қарорга кўра, 2022 йилдан бошлаб ҳар 
икки йилда  бир маротаба  Хива шаҳрида “Лазги” халқаро 
фестивали ўтказилади. Фестивални ўтказишдан асосий мақ-
сад ўзбек миллий  рақс санъати манбалари, хусусиятлари ва 
назарий-амалий жиҳатларини ўрганиш, ўзлаштириш, “Лаз-
ги” рақсини халқаро миқёсида тарғиб қилиш, шу санъатни 
ўрганишни истаган иқтидорли ёшларни излаб топиш ва тар-
биялаш, ўзбек миллий  рақс санъатининг турли йўналиш­
ларида тажриба алмашиш ва қўшма ижодий лойиҳаларни 
амалга оширишдир.

Бугун, биринчи навбатда, ўзимизда ва халқаро миқёсда 
“Лазги” рақсининг тарғиботини йўлга қўйишимиз керак. 
Чунки халқаро фестиваль, аввало, “Лазги” ўзбек миллий 
рақсини ўрганиш, ўзлаштириш ва оммалаштиришни назар-
да тутади. Шу жиҳатдан  фестивалга тайёргарлик кўриш 
доирасида икки муҳим йўналишда иш олиб бориш мақсадга 
мувофиқ. Биринчидан, ўзбек миллий рақс санъати хусусият-
ларини ёритиш, иккинчидан, “Лазги” рақсининг асл мағзи-
ни тарғиб этиш. Агар “Лазги” рақсининг маъно-мазмуни ва 
бадиий-эстетик жилоси ўрганилса, ўзбек миллий рақс санъ-
атининг назарий-фалсафий хусусиятларини тушунишга ка-
лит топилади. Шу маънода “Лазги” рақсини ўрганишга доир 
қуйидаги муаммолар ечимини кутиб турибди.

Аввало, “лазги” атамасининг маъно-мазмуни тўғрисида 
якдил фикрга келиш, Хоразм “Лазги” рақси хусусиятларини 
алоҳида тадқиқ этиш, “Лазги” рақсининг Кавказ халқлари 
(Россия Федерацияси) “Лезгин” рақси билан алоқаси, инди-
видуаллиги ва уйғунлиги тўғрисида аниқ тўхтамга келиш 
лозим.

Шунингдек, “Лазги” рақсининг ўнлаб вариантлари ижро-
си компакт дискини тайёрлаш, XX асрда машҳур раққоса-
лар томонидан ижро этилган бу рақснинг вариантлари мил-
лий фондини яратиш, таниқли мусиқашунослардан “Лазги” 
тўғрисидаги фикр-мулоҳазаларини ёзиб олиш ва нашр этиш, 
хорижлик мутахассисларнинг бу рақс борасидаги фикрлари-
ни жамлаш ҳамда мусиқа таълими муассасаларида “Лазги”-
ни ўргатиш учун махсус курс дастурини ишлаб чиқиш ва 
амалиётга жорий этиш ҳам олдимизда турган муҳим вазифа-
лардандир. Зеро, ушбу масалаларни илмий, амалий ва ижро-
чилик нуқтаи назаридан ҳал этиш фестивалга тайёргарлик 
жараёнида муҳим босқич ҳисобланади.

Халқаро “Лазги” рақси фестивалини ўтказишда ўзбек 
миллий рақсини жаҳон миқёсида ўрганиш ва ўзлаштириш, 
ўзбек ва халқаро рақс санъатларини ўрганиш ҳамда ижро-
ларни тарғиб қилиш каби масалаларга ҳам алоҳида эътибор 
қаратилади.

Шу сабабли фестиваль доирасида “Ўзбек миллий рақси-
нинг жаҳон рақс санъатидаги ўрни” мавзусида халқаро ил-
мий-амалий конференция ўтказиш назарда тутилган. Кон-
ференцияда “Лазги” рақси ижрочилигини халқаро миқёсга 
олиб чиқиш, ўзбек миллий рақс санъатининг юксак наму-
налари ижрочилигини тарғиб қилиш; “Лазги” ва ўзбек мил-
лий рақс намуналари (“Тановар”, “Доира рақси” кабиларни) 
тақдимотини ўтказиш; мусиқа таълимининг рақс йўналиш­
лари машғулотларида “Устоз сабоқлари”ни ташкил этиш, 
истеъдодли ёш раққосларни кашф этиш, ўзбек миллий санъ-
ати муаммолари бўйича илмий-амалий қўлланмалар яратиш 
каби мавзуларни муҳокама қилиш ва шу асосда амалий-
ижрочилик тавсияларини ишлаб чиқиш кўзда тутилмоқда.

Халқаро фестиваль муносабати билан амалга оширила-
диган ишлар кўламлилиги билан диққатга сазовордир. Де-
мак, тайёргарликни бугундан бошлашимиз керак.

Зоир ЗОИРОВ,
Ўзбекистон давлат филармонияси 

бош директори

Муносабат 

МИЛЛИЙ РАҚСИМИЗ 
ГУЛТОЖИ

Ўзбекистон Республикаси Президентининг “Рақс санъ-
ати соҳасида юқори малакали кадрлар тайёрлаш тизимини 
тубдан такомиллаштириш ва илмий салоҳиятни янада ри-
вожлантириш чора-тадбирлари тўғрисида”ги ҳамда “Мил-
лий рақс санъатини янада ривожлантириш чора-тадбирла-
ри тўғрисида”ги қарорлари маданият ва санъат ходимлари, 
соҳа бўйича таълим берадиган олий ўқув юртлари зиммаси-
га катта масъулият юклайди. Шу маънода Ўзбекистон дав-
лат хореография академиясида бўлиб ўтган “Марказий Осиё 
халқларининг маданий ҳамкорлик истиқболлари” мавзуси-
даги I Халқаро илмий-амалий онлайн анжуман муҳим аҳа-
мият касб этди. Унда Марказий Осиё мамлакатлари билан 
бир қаторда Россия, Беларусь, Туркия халқлари маданияти 
ва санъати тарихи ҳамда истиқболига оид долзарб мавзулар 
кўтарилганини алоҳида таъкидлаш жоиз. 

Анжуманни Академия ректори Ш.Тўхтасимов очди. 
Шундан сўнг профессор, Ўзбекистон Республикасида хиз-
мат кўрсатган артист Ў.Муҳамедова Ўзбекистонда мил-
лий рақс санъатининг ривожи, Беларусь давлат маданият 
ва санъат университети профессори С.В.Гутковская бу-
гунги хореография санъатининг муаммо ва истиқболлари, 
Москва давлат хореография академияси проректори, про-
фессор С.М.Оленев хореографик таълимга масофавий таъ-
лим технологияларини жорий этиш масалалари, Ардаҳан 
университети профессори Б.Матёқубов Форобийнинг му-
сиқий мероси, Қозоғистон миллий хореография академияси 
профессори Т.О.Изим олий ўқув юртларида илмий-услубий 
лабораторияларнинг роли каби мавзуларда маъруза қилди-
лар. Шунингдек, Москва давлат хореография академияси 
доценти, санъатшунослик фанлари номзоди А.А.Меланьин, 
Ўзбекистон хореография академияси катта ўқитувчиси, фи-
лология фанлари номзоди Ҳ.Ҳамроева каби соҳа мутахас-
сисларининг турли мавзудаги чиқишлари ҳам анжуман қат-
нашчиларида катта таассурот қолдирди. 

Шукрона КАМОЛИДДИНОВА

ИЛМИЙ-АМАЛИЙ 
АНЖУМАН

Ўзбекистон Ёзувчилар уюшмаси, “Ижод” жамоат фонди ва “жаҳон адабиёти” 
журнали жамоалари уюшма аъзолари Даврон Ражабга отаси 

Жаббирган отанинг, 

Амир Худойбердига падари бузруквори

Эгамберди отанинг
вафоти муносабати билан чуқур ҳамдардлик билдиради.

Ўзбекистон Ёзувчилар уюшмаси та-
рихи музейи уюшманинг XX асрнинг ўт-
тизинчи йилларидан шу вақтгача босиб 
ўтган йўлини, ўзбек адабиёти эришган 
ютуқлар ва унинг ривожланишига, бунёд-
кор ва меҳнаткаш халқ билан алоқасини 
мустаҳкамлашга, устоз шоир ва адибларга 
хос энг яхши анъаналарнинг давом эттири-
лиши ва равнақ топишига ёрдам берувчи, 
ёшларда китобга, адабиётга, маърифатга 
муҳаббат уйғотувчи маданий-маърифий 
марказ вазифасини бажаради. 

Музейда уюшманинг дастлабки йилла-
ри тўғрисидаги ҳужжат ва маълумотлар, 
ўзбек адабиётини ривожлантириш, унинг  
фаолиятини янада кучайтириш тўғриси-

даги давлатимиз раҳбарининг фармон ва 
қарорлари акс этган ҳужжатлар учун ало-
хида жой ажратилган.

Ўзбек адиблари турли миллат вакилла-
ри билан ўзаро адабий, маънавий алоқа-
ларга ҳамиша алоҳида эътибор берганлар. 
Бу мавзудаги фотосуратларни “Адабий 
дўстлик − абадий дўстлик” бурчагида 
кўриш мумкин. 

Музейда ўзбек рассомларининг таниқ-
ли адибларимиз асарлари асосида ишла-
ган суратлари ҳам мавжуд бўлиб, улар то-
мошабинларда катта қизиқиш уйғотиши 
шубҳасиз. 

Мунира РАМАЗОНОВА

А Д А Б И Ё Т  ВА  М А Ъ Р И ФАТ 
М АС К А Н И

Ўзбекистон  Ёзувчилар  уюшмаси  ташаббуси  ҳамда  
 “Ижод”  жамоат  фонди  ҳомийлигида  “Akademnashr”  ВА  

“MASHHUR-PRESS”  нашриётларида  чоп  этилган  навбатдаги  
китоблар  ўқувчилар эътиборига  ҳавола  этилади.


